
«Заман» хар юйюрге да 
ахшы хапар келтирликди

ХУРМЕТЛИ ОКЪУУЧУЛАРЫБЫЗ!
Биз «ЗАМАН» газетни бетлеринде республика-

бызда тамамланнган ишлени юсюнден билдириуле  
жазабыз, халкъыбызны тарыхыны, маданият хазна-
сыны, къууанчларыны, жарсыуларыны, ниетлерини 
бла муратларыны юсюнден да материалла басма-
лайбыз. Малкъар халкъны  айтхылыкъ эм белгили 
адамлары унутулуп къалмазларыны къайгъысын 
кёребиз, алагъа махтау беребиз. Жаш тёлюбюз 
окъуулу, адепли, жетишимли болуруна себеплик 
этерге, аны огъурлу жумушлагъа кёллендирирге 
итинебиз. Ахшы адет-тёрелерибизни, ана тилибиз-
ни сакълаугъа энчи эс бёлебиз.

Алайды да, жазылыгъыз, билеклик этигиз жангыз 
газетибизге. «Заманны» алсагъыз, ол хар юйюрге 
жангызда ахшы хапар, игилик келтирликди. Газетге 
почтаны бёлюмлеринде жазылыргъа боллукъду, 
алты айгъа багъасы 1192 сом бла 82 капекди. 

Изданиябызгъа Интернетде бу адресни  https://
smikbr.ru/zaman ачып, ол магъаналы жумушну 
алай тамамларгъа да боллукъду.

Бизни индексибиз – П 5893

Тюбешиу  

 Келишим

Ахыры 2-чи бетдеди.

Байламлыкъланы кючлерге алланып

«Муратыбыз бирди – 
адамларыбызгъа къуллукъ этерге» 

КъМР-ни Башчысы Казбек Коков 
Иркутск областьны Законла чыгъа-
рыучу жыйылыууну Председатели 
Александр Ведерников бла тюбеш-
генди, ол Къабарты-Малкъаргъа 
ишчи жумуш бла келип турады, деп 
билдириледи республиканы оноучу-
суну MAX-да каналында.

Тюбешиуге Къабарты-Малкъарны 
Парламентини Председатели Татьяна 
Егорова да къатышханды.

Ары дери уа Къабарты-Малкъар 
Республиканы Парламентини бла Ир-
кутск областьны Законла чыгъарыучу 
жыйылыууну араларында байламлыкъ-
ланы жюрютюу бла байламлы келишим 
этилгенди. Тюбешиулени кезиуюнде эки 
регионну депутатлары бир бирлеринден 
сынам алыу бла ушакъла бардыргъан-
дыла.

Андан сора да, регионланы арала-
рында байламлыкъланы, ол санда 
туризм эм социал политиканы айнытыу 
жаны бла сорууланы сюзгендиле.

Александр Викторовичге эм   Ир-
кутск областьны Законла чыгъарыучу 
жыйылыууну келечилерине ишлеринде 
жетишим тежегенме эмда Къабар-

ты-Малкъарда заманларын зауукълу 
ётдюрлюклерне   ышанама, деп айты-
лады билдириуде.

ЭСГЕРТМЕГЕ – ГЮЛЛЕ
Бу кюнледе Къабарты-Малкъаргъа 

ишчи жумуш бла  Иркутск областьны 
Законла чыгъарыучу жыйылыууну баш-

чысы Александр Ведерниковну тамата-
лыгъында депутатланы уллу къаууму 
келгендиле. Аланы жолоучулукълары 
эки регионну законла чыгъарыучу ор-

ганларыны араларында байламлыкъ-
ланы къураугъа жораланнганды. 

Ол Татьяна Егорованы бла Александр 
Ведерниковну ишчи тюбешиулери бла 
ачылгъанды. Ала, сынамла бла алы-
шыныуну магъаналылыгъын белгилеп, 
законланы жарашдырыуда, аланы 
игилендириуде бирге тамамланыллыкъ 
жумушланы сюзгендиле. Эки жаны 
да бирге ишлеуню юсюнден келишим 
хайырлы байламлыкъланы мурдорун 
саллыгъына ышаннганын айтхандыла. 

Ызы бла эки регионну да законла 
чыгъарыучу органларыны келечилери 
400-жыллыкъны майданында «Россей 
бла ёмюрлеге» эсгертмеге гюлле сал-
гъандыла. 

КЕЛИШИМГЕ КЪОЛ САЛЫУ
КъМР-ни Парламентини бла Иркутск 

областьны Законла чыгъарыучу жый-
ылыууну араларында бирге ишлеуню 
юсюнден келишимге къол салыугъа 
аталгъан тюбешиуню ача, Татьяна Его-
рова документге къол салыу Россейде 
халкъланы бирликлерини жылында 
къабыл кёрюлгени бютюнда магъана-
лы болгъанын чертгенди. 

Эл мюлк Къабарты-Малкъарны 
экономикасыны эм алчы бёлюмле-
ринден бири болгъанлай къалады. 
Республиканы агропромышленный 
комплексини тутхучлу айнып барыуу 
арт жыллада белгилерча эсленеди, 
деп жазгъанды КъМР-ни Башчысы 
Казбек Коков MAX-да каналда.

Быйылгъы жылны январь-июль айла-
рында эл мюлкню битеу бёлюмлеринде 
уруннганла чыгъаргъан продукцияны ёл-
чеми 30 миллиард сом болгъанды, озгъан 
жылны бу кезиую бла тенглешдиргенде, 
ёсюм 102,3 процент болгъанды. Тууар 
эм тауукъ этни, жумуртхаланы эм сютню 
чыгъарыу  кёрюмдюле ёсгендиле.

 Битимлени ёсдюрген бёлюмде тир-
ликни алыу иш къыстау бардырылады, 
ал тергеулеге кёре, кёрюмдюле озгъан 
жылладан осал тюйюлдюле. Аны бла 
бирге сабанчыла келир жылны тирлигини 
юсюнден къайгъы эте, кюзлюклени ур-
лукъларын салып башлагъандыла.

Къыралны жанындан агропромыш-
ленный комплексде уруннганлагъа жыл 
сайын болушлукъ ёсе барады. Быйыл-
гъы жылда сагъынылгъан бёлюмге 4,7 
миллиард сом бёлюнюрюкдю, ол санда 
федерал бюджетден 4,5 миллиард сом, 
204 миллион сомну республикалы бюд-
жет берликди.

Орта эсеп бла алгъанда, ол бёлюнюрюк 

ахчаны 82 проценти берилгенди. Озгъан 
жылда эл мюлкге – 4,6 миллиард сом 
бёлюннгенди, федерал бюджетден – 4,4 
миллиард сом, республикалы бюджетден 
–185 миллион сом. Саулай да къырал 
болушлукъну тюрлю-тюрлю иеликлери 
болгъан заявкала берген 585 инсан ал-
гъанды.

Озгъан жылны эм иги кёрюмдюле-
ринден бири республика алмаланы эм 
жемишлени ёсдюрюу бла алчылыкъны 
тутханыды, андан сора да, тахта кёгетле-
ни, тюрлю-тюрлю урлукъланы, консер-
валаны эм башха эл мюлк продукцияны 
чыгъарыуда кёрюмдюле игидиле.  

Къабарты-Малкъарны Парламентини бла  Иркутск областьны Законла чыгъ-
арыучу жыйылыууну араларында бирге ишлеуню юсюнден келишимге къол 
салыннганды. Документни  эки регионну да законла чыгъарыучу органларыны 
башчылары Татьяна Егорова бла Александр Ведерников къабыл кёргендиле. 

Ышаныулукъ берген кёрюмдюле

Ахыры 2-чи бетдеди.

Къабарты-Малкъарны агропромыш-
ленность комплексини хурметли иш-
чилери эмда ветеранлары! Сизни байра-
мыгъыз бла –  Эл мюлкде бла жарашдырыучу 
промышленностьда ишлегенлени кюню бла 
– алгъышлайма!

Бу байрам къыралны аш-азыкъ жаны бла 
къоркъуусузлугъун, адамланы жашау ыра-
хатлыкъларын жалчытыр ючюн кюн сайын да 
къолларындан келгенни аямай кюрешгенлени 
барысына да хурмет этиуню белгисиди.

Арт жыллада республиканы агропромышлен-
ность комплексини жетишимлери бизни бек 
ёхтемлендиредиле. Эл мюлкде чыгъарылгъан 
продукцияны ёлчемлерине жылдан-жылгъа 
къошула барады. Къабарты-Малкъар тахта кё-
гетле, жемишле да ёсдюрюу жаны бла къыралда 
алчыладан бириди. Мирзеуден тирлик жыйыу 
а рекорд кёрюмдюлеге жетгенди. Бюгюнлюкде  
республика, кесин аш-азыкъ бла толусунлай 
жалчытхандан сора да, аны тыш рыноклагъа 
да кёп санда жибереди.

Битеу ол жетишимле бёлюмде ишлегенлени 
уллу къыйын салыулары бла болдурулгъандыла. 
Ишчи жигерлигигиз, бек керекли  усталыгъыгъ-
ызгъа кертичилигигиз ючюн да жюрек ыразы-
лыгъымы билдиреме. СВО-гъа къатышханлагъа 
бла аланы юйюрлерине болушханлагъа уа энчи 
ыспас этерге сюеме. Усталыгъыгъызны, итиниу-
люгюгюзню, туугъан жеригизге сюймеклигигиз-
ни да хайырындан жангы жетишимлеге жетери-
гизге, боюнугъузгъа алгъан борчларыгъызны бет 
жарыкълы толтурлугъугъузгъа ийнанама. Биз а 
эл мюлкюбюз мындан ары да  айный барыр, 
элледе жашагъанланы жашаулары бютюн ыра-
хатлы эмда къолайлы болур ючюн къолубуздан 
келгенни аярыкъ тюйюлбюз.

Сизге, жууукъ-ахлуларыгъызгъа да кийик 
саулукъ, монглукъ, ырахатлыкъ да тежейме. Бар 
ахшылыкъла да сизни  болсунла!

Къабарты-Малкъар 
Республиканы Башчысы 

К.В. Коковну Эл мюлкде 
бла жарашдырыучу 
промышленностьда 

ишлегенлени кюню бла  
А Л ГЪ Ы Ш Л А У У 

Ахыры.  Аллы 1-чи бетдеди. 

 Байрам

Башланнгынчы да кёп халкъ келген эди
«Фруктофест» фестивальны 

Нальчикде жыл сайын кюз ар-
тында бардырыу иги тёреге ай-
ланнганды. Абхазия майданда иш 
къалай къуралгъанына къараргъа 
Нальчик шахарны администра-
циясыны башчысы Азаматгери 
Ашхотов, жол мюлк департамент-
ни келечиси Артур Абаев эм бу 
шахарны айнытыуну «Платформа» 
институтуну таматасы Аксана 
Шухостанова келгендиле. Ала 
айтханнга кёре, фестивальгъа 
хазырланыу тап барады. Баш-
ланнган да этгинчи, шахарчыла, 
къонакъла да кёп болгъанларына 
къууаннганларын чертдиле. Ала 
майданда къуралгъан хар миллет 
къошну къатына барып, шабат кюн 
фестивальны ачылыууна къалай 

тюбериклерин соруп, толу 
хапар билгендиле.

Андан сора да, байрам-
гъа келликлени не бла 
сейирсиндирликлерин,  
уллу хыярланы кёрюп, ала 
къайда ёсдюрюлгенлерин 
да соргъандыла. Аланы 
къатларында суратха тю-
шерге сюйгенле аслам 
эдиле. 

Майданда суусапны акъ-
къалай   шешалагъа къуюп 
чыгъаргъан Жангуланла-
ны Азнор эм аны айран 
бла жалчытхан «Мукуш» 
айран этген Мокъаланы 
Амирлан бла танышдыкъ. 
Жашла аны бла чекленип 
къалмай, алгъын шахарны 

орамларында туруучу суула сатхан 
аппарат айранны бир ненча тюр-
люсюн берирча да къурашдыр-
гъандыла. Анда «Мукуш» айранны 
«Бабугент» суу бла къатышдырып 
берген акъ сууну биз да ичип кёр-
генбиз. Тюз юйде этилгенинден 
башхалыгъы барды деп ангыла-
мадыкъ.

Былайда халкъны кёп болгъаны 
бошдан тюйюл эди. Жашла локъ-
умла келтирдиле, «хакъсызды» 
деген жазыуну да такъдыла.  Хар 
келген: «Сау болугъуз!» – дей, 
локъумланы алып кетгенлери бю-
тюн хычыуун кёрюннгенди.

Шабат кюн бери келгенле уллу 
зауукълукъ табарыкъдыла. Ба-
рыгъызны да фестивальгъа чакъ-
ырабыз!

Суратланы МАМАЙЛАНЫ 
Алий алгъанды.

Спикер Иркутск область къы-
ралда промышленность, энерге-
тика жаны  бла алчы регионладан 
бири болгъанын, аны табийгъа-
тыны байлыгъын белгилегенди, 
эл мюлкню айнытыу жаны бла 
мадарлагъа эс бургъанды.  

- Бир бирибизден узакъда бол-
гъанлыкъгъа, бирге тамамларгъа 
боллукъ  жумушла аз тюйюлдюле. 
Сёзге, туризмде байламлыкъла-
ны онглары уллудула.   Элбрус бла 
Байкал къыралда, андан тышын-
да да белгили жерледиле, бери 
къонакъла аслам келедиле. Ол а 
туризмни айнытыуну мадарларын 
кенгертеди. Алай бизде да барды 
сейирлик жер – Чирик кёл. Ол 
Россейде эм теренледен бирине 
саналады эмда Байкалдан сора 
экинчи жерни алады,-дегенди 
Татьяна Борисовна.

Миллетле эм динле аралы 
болумланы кючлеуню, социал 
сфераны айнытыуну, битеу бу 
сорууланы законла бла жалчыты-
уда Парламентни магъанасыны 
юсюнден баргъанды сёз.  

Парламентни ишин къурауну 
юсюнден айта, Татьяна Борисовна 
заманны излемлерине кёре ишни 
тюрлендирирге, жангы амалланы 
сингдирирге кереклисин чертген-
ди. «Бу жумушланы игилендириу-
де сынамла бла алышыу бютюнда 
магъаналыды», – деп къошханды.  

Къол салыргъа белгиленнген 
келишим эки  регионну парламент 
жумушларын кенгертирге, аланы 
хайырлылыкъларын ёсдюрюрге 
себеплик этеригине ышаннганын 
белгилегенди Татьяна Егорова.

- Регионларыбызны айныты-
угъа тийишли къошумчулукъ бол-
лугъуна ишексизме,-дегенди ол.

 Александр Ведерников къо-
накъбайлыкъ эм келишимни 
этерге башламчылыкъ ючюн ыра-
зылыгъын билдирип, келишим 
къагъытда жазылып къалмай, 

аны чеклеринде керти ишле та-
мамланыллыкъларына ышанн-
ганын чертгенди. 

Иркутск областьны юсюнден 
айта, экономикасыны айныууна 
кёре Сибирь федерал округда – 
экинчи, къыралда уа онбешинчи 
жерни алгъанын билдиргенди. 
Алай бюгюнлюкде санкцияла бла 
байламлы бир-бир бёлюмледе 
налогла къысхартылгъандыла. 

Областьны Законла чыгъарыу-
чу жыйылыуу къыралны ичинде 
регионла эмда тыш къыралланы 
парламентлери бла байламлыкъ-
ланы къураугъа энчи эс бургъа-
нын да белгилегенди. 

– Шимал Кавказны регион-
ларыны арасында уа биринчи 
Къабарты-Малкъар бла къабыл 
кёрюлгенди келишим. Ол а къы-
ралны Шимал жаныны бла Кав-
казны араларында байламлыкъ-
ла айныгъанларына шагъатлыкъ 
этеди,-дегенди ол.

Татьяна Егорова бла Александр 
Ведерников  законла  чыгъарыу-
чу органланы къуралыуларыны 
юслеринден айтхандыла, бирча-
лыкъланы белгилегендиле, юйре-
нирча, ишге сингдирирча шартла 
болгъанларын да чертгендиле. 

Ызы бла келишим къабыл кё-
рюлгенди. Анга Татьяна Егорова 
бла Александр Ведерников  къол 
салгъандыла. Аны чеклеринде 
законла жарашдырыуда сынамла 
бла алышыныргъа, бирге тюрлю-
тюрлю жумушла бардырыргъа, 
регионланы айнытыуда магъа-
налы сорууланы тамамлагъанда 
байламлыкъла жюрютюрге бел-
гиленнгенди. 

 СОРУУЛАГЪА ЖУУАПЛА
Официал жумушладан сора 

Татьяна Егорова бла Александр 
Ведерников журналистлени со-
рууларына жууапла бергендиле. 

Татьяна Борисовна къабыл 
кёрюлген келишим байламлыкъ-
ланы кючлерге, эм иги сынам-
ланы сингдирирге онг бергенин 

чертгенди. Ол эки регионну пар-
ламентлерини ишлеринде бир-
чалыкъла кёп болгъанларына эс 
бургъанды. 

– Социал соруула,  энчи аскер 
операциягъа къатышханлагъа 
бла аланы юйюрлерине себеплик-
ни мадарлары  баш магъаналы 
жумушладыла. Бу жаны бла ишни 
тенглешдирип, хайырлы мадар-
ланы жашауда бардырыргъа 
боллукъду, ол санда федерал 
законлагъа башламчылыкъла 
хазырларгъа, -дегенди Татьяна 
Егорова. 

КъМР-ни Парламентини баш-
чысы туризмде, миллетле эм 
культурала аралы болумлада 
байламлыкъланы да белгилеген-
ди. «Халкъланы миллет культу-
раларына себеплик не заманда 
да магъаналы соруу болгъанды. 
Россейни халкъларыны бирли-
клерини жылында уа алагъа 
бютюнда уллу эс бурулады, ол 
себепден ала  праволу база бла 
жалчытылыныргъа керекдиле»,-
дегенди Татьяна Борисовна. 

Александр Ведерников а реги-
онланы аралары узакъ болгъан-
лыкъгъа, аланы бирчалыкъла 
бирикдиргенлерин чертгенди: 
саулукъ сакълау, ёсюп келген 
тёлюню юйретиу, миллетлени 
араларында болумла, экономика-
ны айнытыу. Ол Шимал Кавказны 
халкъларындан жаш тёлюню юй-
ретиу, таматалагъа   намыс бериу 
эм башха тёрелеге юйренирге  
боллугъун белгилегенди. 

– Биз узакъ болгъанлыкъгъа, 
муратыбыз а бирди – адамлары-
бызгъа къуллукъ этерге,-дегенди 
ол.

Жолоучулукъну чеклеринде уа 
Иркутск областьны Законла чыгъ-
арыучу органыны депутатлары 
тюбешиуле бардыргъандыла, ре-
спубликаны  социал эм маданият 
объектлеринде да болгъандыла.

ТИКАЛАНЫ  Фатима. 

Саулай да 2025 жылда чыгъа-
рылгъан эл мюлк продукцияны 
ёлчеми 126,7 миллиард сом бол-
гъанды, ол кёрюмдюню буруннгу 
жыл бла тенглешдирип къарагъ-
анда, 103,7 процент болады. Был-
тыр жангыдан хайырланыргъа 7,3 
минг гектар сугъарылгъан сюргю 
берилгенди.

 Андан сора кёгетлени къыш ке-
зиуде сакъларгъа деп 362, 7 минг 
тонна сыйыннган жер ишленнген-
ди. Эл мюлк техниканы жангыр-
тыу да тохтаусу барады, озгъан 
жылда 131 эл мюлк машина, ол 
санда тракторла эм комбайнла 
мажарылгъандыла. Быйылгъы 
жылны аллында республиканы 
эл мюлклерине 99 трактор бла эки 
комбайн берилгенди.

Эллерибизде жашагъанланы 
жашауларын игилендирирге деп 
аслам иш этиледи. Ол шёндю бек 
магъаналы жумушларыбыздан 
бириди. Ишлени асламысы мил-
лет проектлени хайырларындан 
бардырыладыла. Андан сора 
да, Россей Федерацияны Эл 
мюлк министерствосуну эллени 
комплексли айнытыу къырал 
программасына кёре  республи-
када кёп иш этиледи. Башхача 
айтханда, 2020 жылдан тебиреп 
Къабарты-Малкъарда 17 элде 
тюрлю-тюрлю мекямла ишленн-
гендиле. 

Энчи аып айтханда, Бакса-
нёнокда сабий садны бла физ-
культура-саулукъландырыу ком-
плексни къурулушу бардырыла 
турады, Солдатская станицада 
Уллу Ата журт урушда ёлгенлеге 
деп ишленнген эсгертмени ал-
лында майдан тапландырылады, 

Дыгулыбгейде жамауат тийрени 
игилендиредиле, Псынадахада 
сабийлеге деп майдан ишлене 
турады.

Черек районда «Къара-Суу-
Бабугент-Къашхатау» суу келген 
ызны къурулушу бошалгъанды, 
андан сора сагъынылгъан эм 
Элбрус районда тёрт маданият юй 
жангыртылгъанды. Тырныауузда 
Олимпиадалы резервли спорт 
школаны эм сабийлени бла жаш 
тёлюню чыгъармачылыкъ жаны 
бла айнытыу арасына тынгылы 
ремонт этилгенди. «Транспорт ин-
фраструктураны айнытыу» регион 
проектге кёре, Псыхурей элни 
чегинде 5,5 километр жолда къу-
рулуш ишле бардырыладыла, ала 
эл мюлкле орналгъан жерлеге эл-
тедиле.  Алтуд, Александровская, 
Псыхурей, Псынадаха эм Аушигер 
элледе жамауат солугъан жангы 
майданла ачылгъандыла.

Агропромышленный комплек-
сде урунурча квалификациялары 
бийик болгъан ишчилени хазыр-
лау барады, бу соруугъа аслам 
эс бурулады эм ол тамамланнган 
план бла бардырылады. Респу-
бликаны районларында орнал-
гъан школланы мурдорларында 
49 агрокласс къуралгъанды.

Бюгюнлюкде алада 7-11 клас-
слагъа жюрюген 900 сабий окъуй-
ду.  Педагогла хазырланнгандыла, 
кабинетле энчи оборудование эм 
тюрлю-тюрлю окъуу материал-
ла бла жалчытылыннгандыла.  
Окъутуу «Агропромышленный 
комплексге кадрла» деген феде-
рал проектге эм «Аш азыкъ бла 
къоркъуусузлукъну технология 
жаны бла жалчытыу» миллет 
проектге кёре бардырылады,  деп 
айтылады билдириуде.

«Муратыбыз бирди – 
адамларыбызгъа къуллукъ этерге» 

Ышаныулукъ берген кёрюмдюле
Ахыры.  Аллы 1-чи бетдеди. 

Унутмау 

«Аскер батырлыкъны, кишиликни 
эмда Ата журтха сюймекликни 

юлгюсю болгъанлай къаллыкъдыла»
9 октябрь Уллу Ата журт урушну кезиуюнде Кавказ 

ючюн къазауатда немис-фашист  аскерлени ууатыу-
ну кюнюдю. Аны юсюнден КъМР-ни Башчысы Казбек 
Коков кесини МАХ-да каналында былай жазгъанды:

«Багъалы шуёхла!
Бюгюн Россейни аскер тарыхында Уллу Ата журт урушну бек 

магъаналыгъа саналгъан кюнлеринден бири – Кавказ ючюн  не-
мисли-фашист ууучлаучула бла къазауатда Къызыл аскерни 
хорламыны 83-жыллыгъы – белгиленеди. 

Ол сермеш бек узакъгъа созулгъанладан эмда бек кёп къан 
тёгюлгенледен бири болгъанды. Душман ууатылгъанды, гитлер-
чилени  уа Кавказны жер байлыкъларын хайырланып, къыралны 
теренине ётер умутлары юзюлгендиле. 

Бизни солдатларыбыз бла офицерлерибиз туугъан жерлерини 
хар атламы ючюн къаты сермешгендиле, ф бла юлгю кёргюзтюп. 
Ала Ата журтлары ючюн къанларын-жанларын аямай къазауат 
этгендиле, алай бла къыралны жалынчакъсызлыгъын бла жер 
эркинлигин сакълаялгъандыла. 

Жигитлерибизни алларында баш урабыз, аланы батырлыкъла-
ры эмда сыйларын бийикде тутханлары бла ёхтемленебиз.  Ата 
журтха кеслерин аямай къуллукъ этиулери битеу тёлюлеге да 
юлгю болгъанлай къаллыкъды. Бюгюнлюкде да аланы хар бирини 
да атларын халкъ эсде тутады, уллу хурмет бла сагъынады,  жа-
шауларыны бла жигитликлерини юслеринден хапарны тёлюден 
тёлюге билдире.

Къабарты-Малкъарда урушну ачылыгъын сынамагъан бир 
юйюр, бир тукъум да жокъду. Республиканы адамлары фронтха 
кеслери алларына кетгендиле, партизанланы къауумларына 
къошулгъандыла, госпитальлада жаралыланы бакъгъандыла, 
Хорламны келтирир ючюн кече-кюн да ишлегендиле. Кавказны 
къоруулаучуларыны жигитликлери бизге  аскер батырлыкъны бла  
кишиликни эмда Ата журтха сюймекликни юлгюсю болгъанлай 
къаллыкъды.

Ёлген жигитлеге ёмюрлюк махтау!
Биз Уллу Ата журт урушну юсюнден кертиликни халкъны хазна-

сынча, тамата тёлюбюзню бюгюнлюкде Ата журтларын къоруулай  
тургъан аскерчилерибизге берген багъалы хазнаныча не заманда 
да сакълагъанлай турлукъбуз. 

Хорлам энтта да бизники, бизни бирикген эмда деменгили Рос-
сейники боллукъду!» - деп жазгъанды КъМР-ни Башчысы МАХ-да 
каналында.

Артур Абаев, Азаматгери 
Ашхотов, Аксана Шухостанова.

Ибрагим эл мюлкню атасына 
къарап сайлагъанын айтады. 
Атасы Къара Уллу Ата журт урушха 
къатышхан жигитледен бири эди. 
Бабугентде колхозну председатели 
болуп тургъанды. Артда, пенсиягъа 
кетгинчи, фермагъа башчылыкъ 
этгенди.

1971 жылда Ибрагим элде школ-
ну бошайды. Андан сора аскерге 
кетеди. Андан къайтхандан сора, 
окъуп, усталыкъ алыргъа тебире-
генде, элде жарарыкъ ишни сай-
лайды. 1975 жылда Владикавказда 
Агъач жаны бла шимал-кавказ тех-
никумгъа киреди. Юч жылдан аны 
механизация бёлюмюн тауусуп, 
ызына къайтады, машиналагъа, 
тракторлагъа, башха техникагъа 
ремонт этген техник-механник 
усталыкъны алып.

Алгъын Къашхатауда Эл мюлк 
техника управление бар эди. Кел-
генлей окъуна жаш анда ишлеп 
башлайды, техник-механик болуп. 
Ол уллу биригиу болгъанды. Аны 
кесини да бар эди техникасы. Ара 
мюлкле, адамла да, келип, андан 
керекли машиналаны, тракторла-
ны жаздырып ала эдиле. Андан 
сора да, районда, андан тышында 
да колхозлада, совхозлада, башха 
къырал мюлкледе техникалары 
бузулгъанла ары келтиргендиле.

Бютюнда иш жаз башында бла 
кюз артында къыстау эди: жер 
сюргенде, мирзеу салгъанда, тир-
лик жыйгъанда. Бир кюн бузулуп 
келтирилген техниканы, экинчи 
кюн тюзетип, иесине къайтарыргъа 
керек эди. «Кечеле бла ишлеген 
кезиулерибиз болгъанды», – деп 
эсгереди ол жылланы Ибрагим.

Ремонт этерден алгъа уа запас 
керекле изленнгендиле. Гитче 
затчыкълагъа окъуна къыралны 
кёп шахарларында заводлагъа 
барып, аланы андан келтирип 
тургъандыла. 

Районда колхозланы, совхозла-
ны маллары жайда тау жайлыкъ-
лада тура эдиле. Анда чыракъ 
болгъан жерледе, ийнеклени ток 
насосла бла саууп болгъандыла. 
Ийнек саууучуланы кёплери алагъа 
юйреналмай, терк-терк буза эдиле. 
Ибрагим да, нёгерлерин алып, ол 
жумушну тындыра, кёп жайлыкъ-
лада болгъанды. 

Алай эте, жылла оза, ишде сынау 
ала, жаш районну Эл мюлк техника 
управлениясында эм иги специ-

алистледен бирине саналады. 
Кеси да ол кезиуде Къабарты-Мал-
къар агоромелиоратив институтну 
механика бёлюмюне киреди. 1986 
жылда аны заочно бошайды.

1990 жылда уа аны управлени-
яны баш инженерине саладыла. 
Анда иш да кёп, борч да уллу 
эди. Алай Ибрагим ишден артха 
тургъанладан тюйюл эди. Ол 
ишин да андан да иги бардыра-
ды. Къуллукъчу болгъанлыкъгъа 
къара ишден артха турмагъанды. 
Бузулуп келтирген тракторлагъа 
бла машиналагъа ишчилери бла 
бирге ремонт этип, иелерине къай-
таргъанды. Алай эте, адамладан 
да сый-хурмет таба бардыргъанды 
ишин. Баш инженер болуп тогъуз 
жыл уруннганды. Андан сора аны 
управлениягъа генеральный ди-
ректор этедиле. 

Къыйын заманла эдиле – къы-
ралда уллу тюрлениуле башлан-
ннган. Кёп ара мюлкле чачылады-
ла. Ол санда къырал мюлкле да. 
Алай Гыдай улу районну эл мюлк 
техника управлениясын алгъыннгы 

халда тутханлай турду. Анда Ибра-
гим онбир жыл ишлегенди.

Андан сора ол ишни къоюп, ке-
сине мюлк къурайды. Прохладна 
жанында уллу жер алып, будай, 
зынтхы, бурчакъ, башха битимле 
да ёсдюреди. Бу ишде уа анга 
жашлары болушадыла. Ала ючю-
сю да бийик билим алгъандыла. 
Алим техника илмуланы кандида-
тыды. Марат врачды, республика-
лы клиника больницада ишлейди. 
Азнор а къурулушчу инженерди.

Ала бир-бирни ангылап ишле-
генлерини хайырындан, бай тирлик 
аладыла. Бек аздан гектардан 25 
центнер будай орадыла. Къыркъ 
центнер алгъан жыллары да бол-
гъанды. Быйыл да иги тирлик 
ёсдюргендиле.

Жашау жолуна жерчиликни 

сайлап, Ибрагим, жыл санына да 
къарамай, Бабугентден Прохладна 
жанына жюрюп, жер да сюреди, 
мирзеу да ёсдюреди, ишинден хай-
ыр да алады. Бош заманында уа, 
ныгъышха чыгъып, нёгерлери бла 
ушакъ бардыра, биргесине ишлеп 
тургъан тенглерин эсегереди. Ол 
санда Аттасауланы Хажибекирни, 
Узеланы Абажаны, Жаболаны 
Мустафаны, Мокъаланы Магомет-
ни, кёп башхаланы да. «Ала хар 
заманда да манга билеклик этип 
тургъандыла», – дейди.

 Ибрагим юй бийчеси Хуболланы 
Захида бла ариу юйюр да къурагъ-
анды. Аланы эм уллу къууанчлары 
– жашлары, туудукълары барысы 
да бирге жыйылып келселе.

ОСМАНЛАНЫ Хыйса.

Насыпны ёзеги – жигерлик бла огъурлулукъ
Гыдайланы Ибрагим эл мюлкде уруннганлы элли жыл 

чакълы болады. Ара мюлкледе жер сюргенди, мирзеу 
ёсдюргенди, оноучу къуллукълада да ишлегенди. Артда 
кеси энчи мюлк къурап, кёп жылладан бери, аны бла 
кюрешеди. 

– Мюлкюгюзню къалай къурагъаныгъызны юсюнден 
айтсанг эди? 

– Ишибизни 2018 жылда башлагъанбыз. Бек алгъа же-
рибизни ташдан тазаларгъа тюшгенди: 40 гектардан 25 
машина таш кетергенбиз. Аны бла бирге тёгерек-башны 
игилендиргенбиз, 2,5 километрде жараусуз бетон арыкъ-
ланы алышханбыз. 2024 жылда бахчабызгъа 100 гектар 
тенгли къошханбыз. Алай бла бюгюнлюкде Экинчи Чегем-
де бахчабыз 120 гектар чакълы бирни тутады. Ол санда 26 
гектарда алма, 8 гектарда нектарин терекле салгъанбыз. 

Былтыр да 43 гектарда нектарин эм 6 гектарда балли 
терекле орнатханбыз. Аланы Къырымдан бла Дагъыстан-
дан келтиргенбиз. Аушигерде да 40 гектардан асламны 
тутхан терек бахчабыз барды. Сынау халда кертме, эрик 
терекле да орнатханбыз. Биринчи жыл 250 тонна жыйгъ-
аныбыз эсимдеди. Былтыр аны 1500 тоннагъа жетдирал-
гъанбыз. Алай бла биз сакълагъан тирликни 90 проценти 
чыкъгъанды.

«Бахчачыны юйю» деген эки къатлы мекямыбыз, 
тереклени тамычы амал бла сугъарыргъа эки насос 
станциябыз, семиртгичле эм башха затла сакъланнган 
складыбыз, мастерскоюбуз, ашханабыз да бардыла. Ау-
шигерде бёлюмюбюзде да хар зат тынгылы къуралгъанды 
– офис, техникагъа жапма, инструментле сакъланнган 
жер да бардыла. 

Терек бахчачылыкъны жерни энчилигине кёре тапкала 
амал бла къураргъа тюшгенди. Аны себепли сугъарыргъа 

сууну тёш башында чыккырлагъа насос тартады. 
– Бусагъатда терек бахчалада тирликни жыйыу къы-

стау барады, сизде уа хал къалайды? 
– Бюгюнлюкде тирликни жартысындан кёбюсюн жыйгъ-

анбыз. Жемишлени жетгенлерине кёре юзерге керекди. 
Сёз ючюн, алгъаракълада «Гала» эмда «Голден» тюрлю-
лерин кетергенбиз, бюгюнлюкде уа «Джероминни» жыйып 
кюрешебиз. Ызы бла бек сууукълагъа дери «Фуджи» бла 
«Брекбери» сортланы кезиулери да жетерикди. Саулай 
алып айтханда, 1200 тонна алыннганды, энтта да аллай 
бир къыстырыкъ этербиз, деп турабыз.

 Жемишлени  Нальчикде холодильникге жиберебиз. 
Ала анда алыучула табылгъынчы сакъланырыкъдыла. 
Кёбюсюнде алагъа сурам Жангы жылгъа жууукълашса 
ёседи. Сурагъанла асламысында уллу тюкенледиле. 

Аны бла бирге быйыл тереклени тынгылы тирлик берирча 
кезиулери жетмесе да, нектаринден да 22 тонна жыйылгъан-
ды. Къыйыныбыз керексизге кетмегени къууандыргъанды.   

– Сизде ненча адам урунады?  
– Мени бла бирге агроном Энейланы Алий, сугъарыу-

чула Улбашланы Шамил бла Чеченланы Къурман, къа-
лауурла Байдаланы Расул, Уяналаны Мурат, Гуртуланы 
Рамазан, Жаппуланы Мажир, тракторчула Тюбейланы 
Юра, Шауаланы Азамат бла Ибрагим, Руслан Кармоков, 
механик Хапаланы Музафар ишлейдиле. Аушигерде да 
юч къалауур, эки тракторчу, сугъарыучу эм механик уру-
надыла. 

Тирликни жыяргъа неда башха уллу жумушланы тамам-

ларгъа тышындан адамла изленедиле. Сёз ючюн, пластик 
орунлары бла прицеплени ташырча тракторлары болгъан-
ланы болжаллы халда алабыз. Андан сора да, январьдан 
башлап мартны ахырына дери тышындан чакъырылгъан 
устала тереклени керексиз бутакъларын бла чырпыларын 
кесип кетередиле. Жаз башында да буздан къоруулагъан 
ауланы жаяргъа, терекчиклени къысаргъа эм башха жу-
мушланы тамамларгъа да бригадаланы чакъырыучубуз. 

Сау болсун, Яникойдан Фазика Баймурадова (Жуболаны 
къыз) бизни бла жети жыл чакълы байламлыкъ жюрюте-
ди. Аны  35-40 адамдан къуралгъан бригадасы жылны 
узуну башында сагъынылгъан жумушланы асламысын 
тамамлайды. 

 Кичибалыкъдан да Сотталаны Расул эринмей юч жылны 
ичинде  машинасы бла онеки адамны жюрютеди, ол да 
ахшы къошумчулукъду. Анга кёре, адам саны жетмесе, Ка-
менкадан, Нальчикден, Биринчи Чегемден, Мирныйден да 
келедиле. Эм азындан жетмишден аслам адам болуучуду. 
Алагъа кюн сайын 2500 сом тёленеди. Ол къайсы юйюрге 
да ахшы къошумчулукъду деп, алай сунама. 

– Техникагъыз, башха керекле да жетемидиле? 
–Техникабызны бла оборудованиябызны асламысы 

тыш къыраллада чыгъарылгъанладыла. Тереклени бла 
сугъарыучу системаны Италиядан келтиргенбиз. Оборудо-
ванияны юсюнден айтханда, аны бизни хауа болумлагъа 
келишдирирча жангыдан жарашдырыргъа керек болады. 
Бусагъатда керекли оборудованияны, тереклени эм башха 
материалланы да кесибизни предприятияла чыгъарадыла. 
Ол себепден импортну алышындырыу жаны бла болум 
игиди эм ишибизге чырмау салмайды.  

Мен башчылыкъ этген мюлкде бусагъатда жети трактор 
барды. Буруннгу жыл къошакъ халда юч МТЗ трактор, эки 
погрузчик, бутакъланы кесген оборудование да алгъанбыз. 
Аны бла бирге кеси аллына алма жыйгъан машина къоллу 
да болгъанбыз. Ол онтёрт адамны алышындырады. Дагъ-
ыда дарман чачдыргъан, бутакъланы бла чырпыланы уу-
акълагъан, терек тюплеге семиртгичле атхан, ханс ёсмезча 
дарман салгъан, тазалагъан, чалгъан, чагалагъан, къаз-
гъан эм башха жумушланы тындыргъан затла да бардыла.  

Керекли препаратланы бла семиртгичлени Нартанда 
«Агрохимия» предприятиядан алабыз. Дарманны да онбир 
кереден кёп салмазгъа кюрешебиз. Сёз ючюн, бирси жер-
леде ол жыйырмадан, отуздан да кёп кере чачдырылады. 

– Келир заманнга къаллай муратларыгъыз барды?  
– Бусагъатда тирликни сакъларгъа жер тапхан къый-

ынды, аны себепли кесибизге холодильник ишлемей 
жарарыкъ тюйюлдю. Анга деп тёрт гектарны хазыр этген-
биз. Ол ишленирик жерге дери ток тартханбыз, энди онг 
болгъанлай, юч минг тонна сыйынырыкъ объектни къуру-
лушун башларыкъбыз. Шёндю тюрлю-тюрлю чырмаула 
бла аны  тохтатыргъа тюшюп турады. Болсада этилген 
муратла толурла деп бек ышанабыз. Мындан арысында 
да бай, аны бла бирге уа тынгылы тирлик алыр ючюн 
кючюбюзню аямай кюреширикбиз. 

   Ушакъны КУРДАНЛАНЫ 
Сулейман бардыргъанды. 

Суратла авторнудула.

Итиниулюклери жетишимлеге кёллендиреди
Къабарты-Малкъар терек бахчачылыкъны айнытыу 

жаны бла юч алчы регионну санына киреди. Аны бла бир-
ге жыл сайын жетишимин игилендиргенлей барады. Сёз 
ючюн, къыралда жемишни бла наныкъны ючден бири 
бизде ёсдюрюледи. Бусагъатда регионда кёпжыллыкъ 
битимле 28 минг гектар чакълы бирни аладыла, андан 
терк айныгъан терек бахчалагъа 23 минг гектардан аслам 
жетеди. Саулай алгъанда, былтыр жемишледен бла на-
ныкъладан 1,1 миллион тонна чакълы алыннганды, аланы 
иги кесеги уа алмаладыла. Ол а аны аллында жылдан 7,4 
процентге кёпдю. Анда уа Экинчи Чегемде Байдаланы 
Зулкъарний башчылыкъ этген «Бай тирлик» биригиуню 
юлюшю да барды. Биз аны бир бёлюмюню таматасы 
Жамалдинланы Азамат бла ушакъ этгенбиз.

Шауаланы Ибрагим.

Байдаланы Зулкъарний бла Жамалдинланы Азамат. 



Сый бериу

– Сизде музыкалы школну  
ненча бёлюмю барды, алагъа  
къаллай бир адам жюрюйдю?

– Биринчи ачылгъан жылыбыз-
да  школда жаланда тёрт бёлюм 
болгъанды. Сабийле да бек аз 
эдиле. Артдан-артха къызчыкъла, 
жашчыкъла да кёп келип башлай-
дыла. Баям, ата-анала ангылагъ-
ан болурла, искусство, маданият 
да сабийлерине хайыр болмаса, 
хата келтирмезлигин. Кёпле, биз-
ге келип, жашын, къызын согъа 
билирге, тепсерге, жырларгъа да 
юйретирибизни тилейдиле. Аны 
бла байламлы жангы бёлюмле да 
ачыла башлайдыла. Бюгюнлюкде 
ала оннга жетгендиле. Барысы да 
жетишимли ишлейдиле. 

Аланы хар биринде да ишлерин 
тынгылы билген, сабийлени  ху-
нерликлерин ачыкъларгъа итинн-
ген адамла урунадыла. Кертиди, 
сурат ишлерге юйренирге сюй-
генле асламыракъдыла. Баям, 
ол бир-бир ата-анала сабийлерин 
музыкагъа, инструментледе со-
гъаргъа юйренирге бермегенлери 
бла байламлы болур. Къызчыкъ-
ла, жашчыкъла да келедиле, ол 
неда башха инструментде со-
гъаргъа  юйренирге сюйгенлерин 
айтадыла, ата-анала уа, аны дурус 
кёрмей, тыйгъыч саладыла. Ол 
жарсытады. Болсада бюгюнлюк-
де  школгъа келгенлени саны эки 
жюзге жетеди. 

– Сабийни жыл саны къаллай 
бир болургъа керекди?

– Алты бла жарым жылдан 
башлап онсегизге дери. Алай 
былайда тыйгъыч да барды. Сёз 
ючюн, сурат ишлеуню бир тюр-
люсюнде сабийни алты-жети, 
башхасында он-онбир жылындан 
алыргъа боллукъду. Кийим тиги-
уде, бичиуде, алтын халыла бла 
ишлеуде да алай. Аны сылтауун 

да айтайым: бу энчи иели угъай, 
къырал учрежденияды, аны се-
бепли биз  къырал тохташдыргъан 
законладан таймазгъа керекбиз. 
Ол а сабийни саулугъун сакълау 
бла байламлыды. Нек дегенде ала 
ийне, къыпты, тигиу этген машина-
ны да хайырланып юйренедиле. 

Андан сора да, бери сабий 
анасы бла келгенде,  къайсы ин-
струментледе согъаргъа, къайсы 
бёлюмде юйренирге сюйгенин 
сорабыз. Устаз аны бла анасы тур-
гъанлай  ушакъ бардырады. Ол да 
ишибизде бек магъаналы шартды.  

– Фахмулула уа кёпмюдюле? 
– Элден бери келип юйреннген 

жашчыкъланы бла къызчыкъланы 
араларында фахмусуз жокъ-
ду деп, ёхтемлик бла айтыргъа 
боллукъма. Бирлерини тепсерге, 
башхаларыны жырларгъа, ючюн-
чюлерини кийимле тигерге, би-
черге, музыкалы инструментледе 
согъаргъа хунерликлери бардыла. 
Хау, аналары келтирип, ала уа 
юйренирге артыкъ сюймегенле 
да тюбейдиле. Болсада, бир-эки 
дерсден сора, ала да сюйюп жю-
рюп башлайдыла. Асламында ал-
лайланы араларындан чыгъадыла 
атларын айтдыргъанла да. 

Оркестрли ансамбль да къу-
ралгъанды, энди аны жамауат да 
биледи. Фортепиано бёлюмню  
сайлагъанла да асламдыла. Ол а 
алагъа къууанч эмда жарыкълыкъ 
келтиреди.

Анга да къарамай, миллет къо-
бузну, сыбызгъыны, скрипканы 
да согъаргъа юйренирге сюйген 
къызчыкъла, жашчыкъла бютюн 
кёп болсала  бек ыразы эдим. 

– Устазларыгъыз, юйретиучю-
леригиз а къайдандыла?      

– Жарсыугъа, элден Башийла-
ны Фатиматдан сора юйретиучю 
жокъду. Шахардан, Яникойдан, 

Нальчикде Искусстволаны Ши-
мал-Кавказ институнда билим 
ала тургъан фахмулу жашла 
кёпдюле, аланы да чакъырабыз. 
Бек иги ишлейдиле, сау болсун-
ла. Жарсыугъа, кадрла терк-терк 
алышынадыла. Анга да къарамай, 
устазла, юйретиучюле да жетиш-
мей къыйналмайбыз, ол жаны 
бла жарсыуубуз жокъду. Алай, 
кесибизни элибизден фахмулу, 
билимли устазла болуп, юйретсе-
ле уа ыразы эдим.

– Сабий ненча жыл жюрюйдю 
школгъа?

– Бизде юч, беш, сегиз жыл 
окъуйдула. Ол жылла сайлагъан 
усталыгъына кёредиле. Сёз ючюн, 
жырларгъа юйренирге юч жыл 
бериледи. Сабий энди юйрене 
башлагъанлай, школну бошагъ-
аннга саналады.

– Тышындан а келемидиле 
мында юйренирге?

– Акъ суучула, вольный ауулчу-
ла, нальчикчиле, кенжечиле да 
бардыла. Ала мында уста юйре-
тиучюле ишлегенлерин эшитип 
келедиле.

– Бютюнда бег а къайсы бё-
люмде юйренирге сюедиле 
сабийле?

– Мында «Минги-Тау» юлгюлю 
сабий тепсеу ансамбль барды. 
Анга Анахаланы Мурат башчы-
лыкъ этеди, балетмейстер а Ана-
халаны Мадинады. Ары бек кёп са-
бий келеди. Кертиди, жарсыугъа, 
биз барысын да алалмайбыз, эм 
фахмулуланы сайларгъа тюшеди. 
Бу ансамбльде юйренип, бусагъ-
атда «Балкария» фольклор-этно-
графия къырал тепсеу ансамбль-
ге жюрюп ишлегенле да кёпдюле. 
Биз ала бла ёхтемленебиз. 

– Школну бошап чыкъгъан-
лагъа шагъатлыкъ къагъыт да 
бере болурсуз?

– Хау. Ол къырал магъаналы 
энчи документди. Ариу, тап жа-
рашдырылыпды. Сегиз классны 
бошап, аллай шагъатлыкъ  къагъ-
ытны алгъан, аны бла Искусство-
ланы Шимал-Кавказ къырал ин-
ститутну музыкалы колледжине, 
ызы бла институтну кесине да 
кирип, терен билим алыргъа неда, 
ыразылыгъы болса уа,  консерва-
торияда  окъургъа да онг табады.

– «Минги-Тауда» тепсеген, баш-
ха усталыкълагъа да юйреннген  
сабийле тюрлю-тюрлю магъа-
налы  конкурслагъа, фестиваль-
лагъа, концерт программалагъа 
къатышып, атларын айтдырады-
ла, элде да  концертле къурай-
дыла, сабий садлагъа барып, 
сахна оюнларын кёргюзтедиле. 
Ол алагъа не береди?

– Сёзсюз, фахмулу сабийле-
рибиз бла ёхтемленебиз. Аланы 
жетишимлерин эслемей къой-
майбыз, окъуу жылны ахырында 
эллиле да жыйылып тургъанлай, 
Маданият юйню залында мах-
тайбыз, саугъалайбыз. Алгъа-
ракълада «Минги-Тау» Тюрк-
де бардырылгъан фестивальда 
жетишимли болуп къайтханды. 
Анда аланы башхала да кёрген-
диле, кеслеринде бардырыллыкъ 
фестивальлагъа, конкурслагъа 
да чакъыргъандыла. Сабийле 
сахнагъа чыкъгъанлары сайын, 
сынау да жыйышдырадыла. 

Театр искусствогъа юйренн-
генле уа Хасанияда сабий сад-
лагъа барып, Насреддин хожаны 
юсюнден жомакъны кёргюзте-
диле. Дагъыда мында хор да 
къуралгъанды, келечилери жыр 
искусствону къалай билгенлерин 
байрамлада кёргюзтгени бла 
чекленип къалмай, Нальчикде 
шахар конкурс-фестивальгъа да 
къатышадыла. 

– Онтогъуз жылны ичинде 
ненча адам бошап чыкъгъанды 
бу школну, ала алгъан билим-
лерине кёре фахмуларын андан 
ары ёсдюремидиле?

– Аланы саны иги кесекди. Бир 
къауумлары колледжде окъуйду-
ла, андан сора институтха киреди-
ле, кийим тигиу, бичиу ишни къол-
гъа алгъанла да аз тюйюлдюле. 

– Сизге, баям, ата-анала да 
болушлукъ эте болурла?

– Сёз да жокъду, айтханыбызгъа 
угъай демейдиле. Болсада биз 
аладан кёп зат излемейбиз. Бек 
уллу себепликни уа Маданият 
юйню директору Геляланы Ру-
стам этеди. Сау болсун, къаллай 
тилегибизге, жарсыуубузгъа да эс 
бурмай къоймайды. 

Дагъыда бир шарт: «Сабий 
музыкалы школланы айнытыу» 
деген федерал программагъа 
кёре филиалгъа онбеш жыл бол-
гъанда, тюрлю-тюрлю музыкалы 
инструментле берилгендиле. Ол 
да бек уллу онг эди бизге.

Бу ушагъыбызны хайырланып, 
ата-аналадан сабийлерин бизге 
юйретирге, хунерликлерин ачыкъ-
ларгъа келтирирлерин тилерге 
сюеме. Аны юсюнден билдириуню 
биз Интернетде Хасанияны энчи 
сайтында басмалайбыз, элде 
да кёп жерледе билдириулени 
тагъабыз. 

Ушакъны ДАЛХАТЛАНЫ 
Марзият бардыргъанды.

Белгилеу

Фахмулулукъну 
дуниясына ал атламла

Нальчикде биринчи номерли музыкалы школну Хасанияны Мада-
ният юйюнде бёлюмю ачылгъанлы быйыл онтогъуз жыл болады. 
Жыл сайын ары элли жашчыкъланы бла къызчыкъланы  фортепи-
анода, къыл къобузда, скрипкада, сыбызгъыда, гитарада, миллет 
къобузда согъа билирге, жыргъа, тепсерге, театр искусствогъа, 
кийимле тигерге, бичерге, алтын халыла бла накъышла салыргъа, 
миллет керекле, суратлау проектле жарашдырыргъа, сурат ишлерге, 
фахмулары, ыразылыкълары болгъанланы чакъырадыла. 

Аны бла байламлы биз бёлюмню таматасы Хозаланы Марзият бла 
ушакъ этгенбиз.

Билдириу

Республиканы Башчысыны Ад-
министрациясыны МАХ-да кана-
лында билдиргенлерине кёре 16-
18 октябрьде Басханда «Къызыл 
Гедуко» ат-спорт арада Къабарты-
Малкъарны биринчи Президенти 
Валерий Коковну хурметине СНГ-
ны ачыкъ чемпионаты боллукъду. 
Анга башха-башха къыралладан 
130 атчы къатышырыкъды.

Чаришле 160, 120, 80, 40 эмда 
20 километрге бардырыллыкъ-
дыла. Эсигизге салайыкъ, былтыр 
бу эришиуде кеслерин 19 тыш 
къыралны келечиси сынагъан эди. 

Быйыл октябрьде Валерий Муха-
медович туугъанлы 85 жыл болады, 
чариш юбилейге аталгъан про-
грамманы чегинде ётдюрюллюк-
дю. Анга къатышыргъа заявкаланы 
13 октябрьге дери www.probegi.
ru сайтда онлайн халда жиберир-
ге боллукъду. 

КъМР-ни Къурулуш эмда жашау 
журт коммунал-мюлк министер-
ствосундан билдиргенлерича, 
республикада «Юйюр» миллет 
проектге кёре иги кесек иш барды-
рылады. Билим бериуню юсюнден 
айтханда, быйыл Элбрус, Урван 
районлада эм Басхан шахар округ-
да да биришер садикни къурулушу 
барады. 

Ол санда Кёнделенде жюз са-
бийге мекям ишленнгенди. Бу-
сагъатда къурулушчула, аны мур-
дорун суу ётмезча жарашдырып, 
башында къанжалларын жабып 
эм къабыргъалары жылы болурча 
жумушланы тамамлап бошай тура-
дыла.  Ичинде да ток чыбыкъланы 
тартып, хауа жюрюген системаны 
жарашдырып, эшиклерин салып 
эм сюртюп кюрешедиле. Тышында 
жумушланы да асламысы этил-
генди. Инженер ызла: кёк отлукъ, 
таза, кир суу эм жылыу быргъыла 
да тартылгъандыла.  

Эски Черекде да 1500 квадрат 
метрде жюз сабийге мекямны 
къурулушу барады. Бюгюнлюкде 
аны экинчи къатын къалап кюре-
шедиле. Ызы бла башын жабарча, 
ток чыбыкъланы тартырча эм атла-
уучланы башына жапма салырча 
мадарла этилликдиле, башха жу-
мушла да тамамланыллыкъдыла. 

Басхан шахарда да 12-чи но-
мерли мектепни къатында 1980 
квадрат метрде 140 сабийге эки 
къатлы журт сюелтилиннгенди. 
Бусагъатда аны башын жаба ту-
радыла. Аны эм гитчелеге ясли 
бёлюмю, медицина пункту, музыка 
эм спорт заллары да боллукъдула.  
Арбазында жумушакъ кюйюзлери 
бла  ойнаучу майданла да къурал-
лыкъдыла. Ол санда сакъат сабий-
ле жунчумазча этиуге да аслам эс 
буруллукъду. 

Мекямланы къурулушларында 
тынгылы материалла эм жангы 
технологияла хайырланнганларын 
да  айтырчады.  

Эсге сала айтсакъ, «Юйюр» мил-
лет проектни магъанасы юйюрле-
ни жашау болумларын игиленди-
рирча онгла къураргъады. Анга, 
социал болушлукъдан тышында, 
демография, жашау журт бла 
жалчытыу, билим бериу, маданият 
эм башха бёлюмле да киредиле. 
Ол быйылны биринчи кюнлерин-
ден ишлеп башлагъанды эм беш 
жылны бардырыллыкъды.

Сагъынылгъан объектле келир 
жылдан кеч къалмай хайырланыр-
гъа берилирге керекдиле. 

МАГОМЕТЛАНЫ Сулейман. 

Республиканы биринчи 
Президентини хурметине

Къурулуш 

Сабий садла ачыладыла 

 Россейде 8 октябрьде кеслерини профессионал 
байрамларын – Къошакъ билим бериуде ишлеген-
лени кюнюн – устазла, насийхатчыла, ветеранла да 
белгилейдиле.  Аны бла байламлы КъМР-ни Башчы-
сы Казбек Коков Къабарты-Малкъарны къошакъ 
билим бериуюнде ишлегенлени алгъышлагъанды.

«Бек багъалы жумушну тындыргъанланы – сабий-
лени хунерликлерин ачаргъа, аланы айнытыргъа, 
жашауларында жерлерин табаргъа болушханланы 
барысын да жюрегимден къызыу алгъышлайма! 

Кесигиз хар биригиз да фахмулу, чыгъармачы 
хунери болгъан инсанласыз!

Бюгюнлюкде республикабызны къошакъ билим 
берген махкемелерине 128 минг чакълы сабий 
жюрюп, хунерликлерин айнытадыла. Тёрт жылны 
ичинде къошакъ билим бериуню программаларына 
кёре билим алгъан сабийлени саны 39 процентден 
76 процентге дери ёсгенди. Анга уа асламысында 
бёлюмню инфраструктурасын жангыртыу, мах-
кемеледе жерлени кёбейтиу, юйретиу амалланы 
игилендириу себеплик этеди.

Къабарты-Малкъарны битеу районларында да 
школ театрла бла музейле, спорт клубла, хорла 
эмда медиа арала бардыла. Сабийлеге жюрекле-

ри тартхан кружокланы, секцияланы сайларгъа, 
жетишимле болдурургъа да тюрлю-тюрлю онгла 
къуралгъандыла.

Къошакъ билим бериу жаны бла ишлегенлени 
барысына да бийик усталыкълары, анга кертичи 
болгъанлары, сабийлени кёллендире, сейирлерин 
къозгъай, жетишимлеге талпындыра билгенлери 
ючюн жюрек ыразылыгъымы билдиреме. Къабар-
ты-Малкъарыбызгъа хайырлы да, къыйматлы да 
ишигизде жетишимле, кийик саулукъ да тежейме! 
Байрам бла!» – деп жазгъанды КъМР-ни Башчысы 
МАХ-да каналында.

Казбек Коков къошакъ билим бериуде ишлегенлени алгъышлагъанды

Сахна

«СИЗДЕ ФИЛОЛОГЛАНЫ ЖАНГЫ 
ТЁЛЮСЮ ЁСЮП КЕЛГЕНИН 

КЁРГЕНИБИЗГЕ КЪУУАННГАНБЫЗ»
Владимир  Ильич эндиге дери Нальчикде 

бола тургъанды. Ол чертгенича, КъМКъУ 
кесини кючлю филология арасы болгъанын 
эртте ачыкълагъанды. - Къабарты-Малкъар 
къырал университет - ол ахшы специалистле 
ишлеген, белгили жерди. Бери келирге не 
заманда да сюйюучюме, ол манга хычыу-
унду. Сизде филологланы жангы тёлюсю 
ёсюп келгенин кёргенибизге къууаннганбыз, 
сейирлери болгъанларына, магъаналы илму 
темала бла талпынып кюрешгенлерине да, - 
деп  белгилегенди. 

Вячеслав Исаевич а Нальчикге биринчи 
кере келгенди. Алай эсе да, ара шахарыбыз-
ны энчи айбатлыгъын, аны адамны чыгъар-
мачылыкъ бла кюреширге кёллендирген бир 
энчилиги барлыгъын да айтханды.

- Шахарыгъызны кёлюм бла жаратханма, 
аны кенг орамларын бла майданларын. Мын-
да тёппелери кёкге жете тургъан мекямла 
алай кёп болмагъанларына уа бютюнда 
бюсюрегенме. Андан сора да, сизни пар-
кларыгъыз, жаяу жолчукъларыгъыз… Ала 
Бунинни чыгъармаларында айтылгъанлагъа 

ушайдыла, жюрегингде лирикалы сезимлени 
да къозгъайдыла, - дегенди ол, бери келгени-
ни юсюнден айта. 

БАЙЛАМЛЫКЪЛАНЫ ЫШАНЫ: ЭКИ 
ТИЛНИ ДА БИРДЕН ЖЮРЮТЮРЧА 

БОЛГЪАН ОНГЛА
Бюгюннгю проектлени юслеринден айта, 

эки къонакъ да бир ненча магъаналы ызны 
белгилегендиле. Владимир Ильич кёп мил-
летлени келечилери жашагъан эмда аланы 
маданиятлары айныгъан регионлада эки 
тилни ди бирден жюрютюуню энчиликлерин 
тинтиуню магъаналы жумуш боллугъун 
чертгенди.  

- Жамауатда бир бирлери бла сёлешиу ана 
эмда орус тилледе болгъан жерледе билинг-
визмни айнытыуну жолларын излерге, аны 
магъанасын ангыларгъа эмда ана тилледе 
эсленнген миллет маданиятланы сакъларгъа 
да тийишлиди. Биз орус тил Россейде эмда 
саулай дунияда къалай жюрютюлгенин да 
тинтгенлей, анга къарагъанлай турабыз. 
Алай сунама, КъМКъУ бла байламлыкъны 
жюрюте, кёп сейир затны билирге да бол-
лукъбуз, - дегенди. 

Бирси къонагъ а «шахар текст кибик» де-
ген концепция бла шагъырейлендиргенди. 

Донецкни лингвистлери эндиге дери окъуна 
шахарлыланы сёлешиу тиллерини сейир 
сёзлюклерин къурайдыла. Андан сора да, 
шахарда объектлени бла ассоциацияланы 
сёзлюклерин. Нальчик да аланы келир за-
маннга муратларында энчи жерни алады. 

- Шахарыгъыз жюрегиме тюйрелгенича, 
мындагъы сёлешиу тил да кесине эсими 
бурдургъанды. Ол сейир, женгил да чалды-
рыу (акцент) алай хычыуун эшитиледи. Анга 
чынтты кавказ чалдырыу деп айтып къояргъа 
да боллукъ тюйюлдю. Сизни музыкагъа 
ушагъан сёлешиу тилигиз барды, ол сейир 
энчиликди. Кавказ шахарланы юслеринден 
суратлау жазыула этер муратым да барды, 
аланы араларында Нальчик биринчи орунну 
алгъанды. Бу шахарда барыгъыз да бир 
бирни таныгъанча келеди кёлюме. Сизге 
паспортла да артыкъ керек болмагъанчады, 
тукъумугъузну эшитгенлей, къатыгъыздагъ-
ыла битеу да эндиге дери тёлюлеригизни 
юслеринден эсгериулерин айтып бередиле, 
- дегенди Вячеслав Теркулов. 

Андан сора да, ол КъМКъУ-ну жаш тин-
тиучюлерини илму ишлери Донецк къырал 
университетни журналында басмалана, 
эндиге дери да арада байламлыкъла тохташ-
дырылгъанларын билдиргенди. 

ЖАМАУАТХА КЕРЕКЛИ ИЛМУ
Гуманитар билимни бюгюнлюкде болу-

муну юсюнден соруулагъа жууапла бере, 
Владимир Ильич филология хар заманда 
да жамауатха керек боллукъ илмулай къал-
лыгъын чертип, къатлап да айтханды. Эм 
алгъа инсаннга адам кеси сейир болгъанын 
да ангылатханды. 

- Филология - ол акъылны, фикирни 

кюзгюсюдю. Тилни тинтип, анга эслеп 
къарасакъ, анда адамны кесин кёребиз. 
Биз бюгюнлюкде хар не да терк, тохтаусуз 
да тюрлене баргъан дунияда жашайбыз. 
Жалгъан акъыл деген затыбыз а, энди «жал-
гъан акъыл» болуп къалмай, бизни сайлауну 
арасында къалдырыр затха бурула турады. 
Биз жалгъан акъылны себеплиги бла къалай 
ишлегенибизни, аны къалай хайырланнганы-
бызны ачыкълай да филология магъаналы 
тинтиулени бардырыргъа боллукъду, - деп 
белгилегенди. 

Вячеслав Исаевич а, соруугъа практика 
магъана бла къарай, ол нейросетьни бо-
лушлугъу бла къуралгъан текстлени биринчи 
кюнден окъуна бирсиледен айырыргъа юй-
реннгенин, аланы жазгъанладан басмалар-
гъа ишлерин алмагъанын жашырмагъанды. 

- Жамауат жалгъан акъыл деп айтханлыкъ-
гъа, мени анга «акъыл» деригим келмейди, 
нек дегенде ол алай тюйюлдю. Акъыл - ол 
бир оноу эталгъан, оюмгъа келалгъан зат-
ды. Жалгъан акъыл дегенигиз кеси аллына 
китап окъуй билсе, ма ол заманда андан 
къоркъургъа да боллукъду, - дегенди, кесини 
сагъышларын ангылата.

Белгили филологланы бери келип, мын-
да тюбешиу да къуралгъаны КъМКъУ-гъа,  
бютюнда аны филология арасына, керти да 
магъаналы жумуш болгъанды. Университет-
ни лингвистика жаны бла школуну мындан 
ары айнырына да ол энчи къошумчулукъду. 
Жаш адамлагъа да федерал даражалы 
алимле бла бирге ишлерге онг чыкъгъаны 
да магъаналыды.

Алда уа жангы тинтиуле, сёзлюкле, аны 
бла бирге уа россей филологияда атлары 
айтыллыкъ жангы алимле боллукълары уа 
бютюнда кёллендирген шартды. 

ТРАМЛАНЫ Зухура 
хазырлагъанды. 

Оюнну кёргюзтюрден алгъа,  театрны 
директору Жангоразланы Мажит бла 

театрны баш режиссёру Атмырзаланы 
Магомет чыкъгъандыла сахнагъа. Мажит, 
къараучуланы жангы сезонну ачылгъаны 
бла алгъышлап, театрны тарыхындан бир 
къауум шарт билдиргенди. Магомет да къа-
раучулагъа заманларын зауукълу ашырыргъа 
тежегенди. 

«Сюймеклик тюш» деген оюнну режис-
сёр-постановщиги да Вадим Данцигер кеси 
болгъанды. Аны болушлукъчусу – театрны 
актрисасы Байтуугъанланы Светлана, оюнну 
салгъан художниг`а  Нижегород  областьны 
А.М. Горький атлы саугъасыны лауреаты 
Борис Шляминдиле.

Нени юсюнденди оюн? Анга комедия неда 
фарс дерге тилинг айланмайды, алай жюрю-
се да. Баям, жанр жанын тохташдыргъанда, 
ол трагикомедияды. Башланнган жарыкъ, 
бир-бирде кюлкюлю затла бла этсе да, ахы-
ры уа жиляулуду. Уллу шахарладан кенгде,  
Мордасов элде барады иш. Анда Мария 
Александровна Москалёва деп, байгъа аты 
чыкъса да, къызына берне хазырлаялмагъан 
тиширыу жашайды. Ол хыйла акъыллы, неде 
да кесине хайыр излеген адамды. Аны мал-
къар сахнада КъМР-ни, КъЧР-ни да сыйлы 
артисткасы, Ингуш Республиканы халкъ 
артисткасы Мамайланы Фатима ойнайды. 
Ол къызы Зинаны (актриса Байтуугъанланы 
Светлана) бай, алай а ёлюр тюгю чыгъып 
тургъан князьгъа (Гиляхланы Мурат) берирге 
сюеди. Алай этсе, князь кёп бармай ауушур, 
къызы уа даража алыр, ахчалы-бохчалы да 
болур,  дегенден.

Зинаны кесини уллу жарсыуу барды: аны 
сюйгени – жарлы юйден  чыкъгъан 

Василий - ёпке ауруудан ёле турады. Мария 
Александровна ол князьгъа барса, анга да 
болушургъа боллугъун эсгертеди, алай къыз: 
«Ол аллай болушлукъну унарыкъ тюйюлдю», 
– дейди. «Ол унамаса, анасы унар», – дейди 
Мария Александровна. Къалай-алай болса 
да, ол къызгъа  «хау»  деп айтдырады. 

Былайда Зинаны ичинде баргъан кюреш-
ни сахнада кёргюзтген къыйын болгъанын 
ким да ангылайды, алай а жаш актриса 
Байтуугъанланы Светлана аны сёзсюз, 
олтургъаны, къымылдагъаны, мудахлыгъы 
бла да билдирип тургъанды. Зина анасына  
ушамайды, алай аны  да ангылайды. Ол 
ачыкъ, таза жюреклиди, алай кеси насыбын 
къоруулаялмайды, саулай шахарчыкъны да 
къапха жыйып турур кючю болгъан анасына 
угъай деялмайды, жаланда Васяны ёлгенини 
ачыуу этдиреди аны ётгюр. 

Князьны алагъа Зинаиданы тилеп тур-
гъан Павел Мозгляков (Байдаланы Шахым) 
келтиреди, жолда арбасы аууп тургъанлай 

тюбеп къалып. Ол юйде Москалёваны жарлы 
жууукълары да жашайды - башсыз тиширыу 
Настасья Петровна (КъМР-ни сыйлы артист-
касы Созайланы Мариям), ол да умут этеди 
князьдан. Ол бир ненча кере къайтарады, 
князьны эсин кесине бурур ючюн, къызыл-суу 
лента такъгъанын чачына. Алай а, жашыртын 
тынгылап туруп, анасы къартха Зинаны ха-
зырлагъанын биледи. Сора, Мария Алексан-
дровнагъа дерт жетдире, Павелге аны алдап 
тургъанларын, ишни болушун да айтады. 
Алай бла къаугъа къызадан-къыза барады. 

Анасы къызын артда, князь ёлсе, «бай 
къызын», Павелге берлигин, ала тыш 

къыраллада солурукъларын да айтып, 
жашны бир кесекге сууутханча кёрюнеди. 
Алай а жаш, анга ийнаннганча этгенликге, 
къартны ол затланы ол тюшюнде кёргенине 
ийнандырады. Алай бла къурала тургъан 
ишни бузаргъа кюрешеди. Тамам ол заман-
чыкълада Зина сюйген жашы ёлгенин биледи 
да, ол ачыуу бла бар хыйлаланы ачыкъ этеди 
къарт князьгъа. 

Биз сахнада кёрген затла барысы да гитче 
шахарчыкъда жашау суратны бир кесек-
чиклеридиле. Анда дагъыда князьны киеу 
этерге сюйгенле бардыла. Сёз ючюн, Анна 

Николаевна (Байрамукъланы Милена), На-
талья Дмитриевна (Алтууланы Халимат)… 
Ол кюлкюлю да, ажымлы да сыфатланы 
эсде къалырча къурагъандыла бизни актри-
саларыбыз. Анна Николаевнаны ролюн Ми-
лена бир да аламат ойнагъанын белгилерге 
керекди. Ол, тюлкю териден жагъасын да 
ойната, ичгенчиги да татып, бир ненча кере ке-
леди Москалёвлагъа. Эси келе-кете тургъан 
къарт князь да аны атын айтып, къонакъгъа 
анга бара тургъанын къайтарады, баям, ол 
жарыкъ тиширыучукъ аны эсине келе-кете 
турады. 

Князьны ойнагъан Гиляхланы Муратха 
тынч болмаз эди, алай а оюннга къа-

раргъа келгенлени ол, къарыусуз халы 
болгъанлыкъгъа, жашауну (тиширыуланы!) 
сюйгенин кёргюзтюп, кюлдюрген, жарсыт-
хан да этгенди. Ол сейир киеулюкню кёп эди 
тасхасы: чачы, тишлери, сакъалчыгъы да… 
Бары да  - жалгъан. Болсада аны халында 
халаллыкъ, женгиллик, жарыкълыкъ сакъла-
надыла. Ол, керти да, кесин ариу да, акъыллы 
да сунады, суралгъанына къууанады. Ма 
ол бир бирге келишмеген шартла - кесини 
сейирлик киеулюк болгъанына ийнаныу бла 
къартдан эссизлик - бир бирге келишмей, тра-

гикомедияны масхара  ёзегин къурайдыла. 
Даражасын а биледи, сакълайды князь: Зина 
анга болгъан ишлени башларын ачханында, 
ол анга ачыуланмайды, ол жер адыргылыкъ-
дан бийикде къалып, аныча къызны алса, ол 
анга сый болгъанын белгилейди. 

Бир сёз бла айтханда, баям, чыгъарма-
ны автору ол кеси сайлагъан заманда 

гитче шахарчыкъда сёз, хыйла, ахчагъа, 
байлыкъгъа жан атыу къаты жюрюген жа-
шау халны суратлагъанды. Сценарист да 
аны сакълагъанды. Мында, алгъадан тергеу 
этип, жаш къызны къартха берирге деген 
оюм жаланда Зинаны жарсыууча кёрюнмей-
ди - ол жамауатда адамла баш кечиндирир, 
даражаларын бийикде тутар амал излейдиле. 
Жарсыугъа, бусагъат заманда да тюбейдиле 
аллай шартла.

Айхай да, Мария Александровна Моска-
лёва битеу да болгъан ишлени башында 
турады. Ол шахарда бек намысы жюрюген, 
сёзюне тынгылатхан, аманны да игиге бура 
билген тиширыу болгъаны алдан окъуна 
билинеди. Мамайланы Фатима аны ол тыш 
сыфатыны тюбюнде бугъунуп тургъан хыйла-
лыгъын окъуна огъурлу сыфатда кёргюзтеди. 
Ол, къызыны «насыбы» ючюн кюрешгенин 
эсге сала, кесин да ариулай къояды, халкъны 
да ауузун жабады. 

Павел Мозгляков князьны жууугъуна са-
найды кесин, къалай болгъанын а билмейди. 
Алдан окъуна, Пушкинни Онегинича, Турге-
невни Базаровуча, ол кеси заманыны адамы 
болгъаны ачыкъланады. Теренирек тинтсенг 
а, кесине жамауатны эсин бёлдюрюрге изле-
ген, хыйла бла дауур кётюрген адам. Шахым 
аны магъанасызлыгъын бир да уста кёргюзт-
генди. Алда - тёгерекдегилени сескендирген 
хапарлары бла, артда уа - алдаулары, сёз 
жюрютгени бла. 

Мисирланы Жамал терезени ары жанын-
да айыуну ойнагъанды. Ол а жамауатда 

къолгъа жыйылмаз кючню тирмен бургъаны-
ны белгисича кёрюннгенди манга. 

Декорацияланы юслеринден айтханда, 
бар оюнну узунуна ала тюрленмегендиле. 
Къабыргъалада талай сагъат, тюрлю-тюрлю 
заманны кёргюзте. Ёмюрлюк жарсыуланы 
заман учуруп, алып кетмегени келеди эсинге. 
Режиссёрну бир жангылыгъы уа - сахнада 
мияла эшиклени ары жанларында умутлагъа, 
эсгериулеге киргенле кёрюнедиле. Кёзюнге 
кёрюнселе да, аланы къолунг бла тутар онг 
жокъду. Ала сахнадан жашау толмаз умутла-
дан толу болгъанын билдиредиле. Классика-
ны хар жолдан жангылыгъы андады.

МУСУКАЛАНЫ Сакинат.
Суратны МАМАЙЛАНЫ Алий 

алгъанды.

Бир умутдан чыкъгъан минг къаугъа
Бу кюнледе Фёдор Достоевскийни «Дядюшкин сон» чыгъармасына  кёре москва-

чы режиссёр Вадим Данциген жазгъан сценарийге салыннган «Сюймеклик тюш» 
деген спектакль бла Къулийланы Къайсын атлы Малкъар къырал драма театр 

90-чы театр сезонун ачханды.

Жалгъан акъыл: жарсыула эмда оюмла
Къабарты-Малкъар къырал университетде белгили россейли филологла бла илму 

магъаналы тюбешиу озгъанды. Мында  къонакъла уа Александр Пушкин атлы Орус тил-
ни къырал институтуну филология  бёлюмюню деканы, филология илмуланы доктору, 
профессор, «Аксиологияда  (философияны бир бёлюмю) лингвистика» лабораторияны 
таматасы Владимир Карасик бла филология илмуланы доктору, профессор, Донецкни 
къырал университетини орус тил кафедрасыны башчысы, назмучу эмда бард Вячеслав 
Теркулов болгъандыла. Ала окъуу юйлени араларында байламлыкъланы, бюгюнлюкде 
филологияда магъаналы болуп тургъан затланы эмда жалгъан интеллектни заманы 
къаллай жарсыула къозгъагъаныны дегенча сорууланы юслеринден сёлешгендиле.



 Жолоучулукъ

Интернет-версия: smikbr.ru/zamanЗ А М А Н

Бу кюнледе Орус география биригиуню (РГО) «Альта-
ир» жаш тёлю клубуну ишине тири къатышхан къаууму 
Черек ауузундан Хеу тарны башына экикюнлюк жоло-
учулукъ къурагъандыла. Ол «Туризм БЕЗопасности» 
деген жаш тёлю билим бериу проектни чеклеринде бар-
дырылгъанды. Кеси да РГО-ну Жаш тёлю къымылдауу-
ну 10-жыллыгъына жораланнганды. Аны бардырыргъа 
Президент грантланы фонду, Орус география араны 
жаш тёлю арасы эмда Россейни ФСБ-сыны КъМР-де 
Чекчи управлениясы себеплик этгендиле.

Жолоучула ётерик жолла, черекле къыйын эм тапсыз, жол 
да узун болгъанлары бла байламлы клубну тамата къаууму 
бла барыргъа оноу этилгенди. Бек алгъа Къашхатауну къый-
ырындан башлап, андан агъачны ичи эмда тау таракъла бла 
ётюп чыгъаргъа, экинчи кюн а Хеу сууну ауузу бла Герпегежге 
чыгъып, артха къайтыргъа оноулашхандыла.

Биринчи кюн жолоучула, агъач ичи бла 10 километрден 
аслам ётюп, Хеу тарны башына чыгъаргъа керек эдиле. Чатыр 
лагерь а Издара тауну (Сарай тауну) этегинде салыннган эди.

«Тытырлы сырт кесини атына толусунлай келишеди. Жа-
рыкъ, бир-бир жерледе уа акъ окъуна къаяла бла таудан 
тюшген ташла жашил тереклени орталарында шарт кёрюне-
диле. Топуракъны оюла, бузула барыуу эрттегили къатланы 
ачадыла, тытыр ташланы чыкъгъан жерлеринде уа аммонит-
ле тюбейдиле», - дейди РГО-ну «Альтаир» жаш тёлю клубуну 
таматасы Алина Бочарова, кёргенини юсюнден оюмун айта.

Сарай таугъа жол Совет Союзну заманында жаяу туристле-
ни араларында эм белгили жолладан бири болгъанды, кеси 
да Нальчикден Чирик кёллеге Агъачлы сыртны юсю бла ётген 
маршрутну бир кесеги эди. Сарай тау Топуракълы сыртны 
эм бийик жериди. Аны бийиклиги 1 327 метрди, шахардан 
18 километр узакълыкъдады, Нальчикден кёрюнюп турады.

Эски жолну къалын ханс басханы эмда терекледе керекли 

белгиле болмагъанлары себепли, жолоучулагъа Хеу сууну 
ёзенине дери белгиленнгенден эсе кёп заманны баргъанды-
ла эмда Сарай тауну этегине ала ингирге жетгендиле. Жаш 
тёлю, лагерь къурап, тюш азыкъ хазырлай тургъан заманнга, 
инструкторланы къаууму, тауну къабыргъасына кётюрюлюп, 
тюз да жар башында дорбунлада къуралгъан сейир мона-
стырьгъа хатасыз жетер ючюн, жыжымны тартхандыла. 

Экинчи кюнню эрттенлигинде жолоучула монастырьгъа 
тебиредиле. Анга ёрлеу къыйын болгъанды, ол себепден 
жолоучула къоркъуусузлукъну жорукъларындан таймаз-
гъа керек болгъандыла. Монастырь дорбунла ичлеринде 
къуралгъанды. XIX ёмюрню экинчи жарымында халкъдан 
айырылып, кеслери алларына жашагъан монахла жумушакъ 
топуракълы сыртлада узун, кёп къатлы коридорла, отоула, 
терезеле бла балконла ишлегендиле, алада жашагъандыла, 
дин адетлени ётдюргендиле, монастырьны къатында талада 
мюлк иш бардыргъандыла.

Алай а заман, жерни бузула барыуу да ол тийрелени 
аямагъандыла: монастырьгъа жол оюлгъанды, альпинист 
кереклени хайырландырмай ётерге кюрешиу къоркъуулуду. 
Монастырьны тёрт къатысындан бюгюннге къуру экиси 
сакъланнгандыла, къалгъанлары суугъа оюлгъандыла. Тыш 
къабыргъасы уа жарылыпды, ол билмей тургъанлай оюлуп 
къалыргъа боллукъду. Монастырь маданият хазнаны эсгер-
тмелерини тизмесине тюшмегенди. Къыралны жанындан 
къорууланмайды, аны юсюнден каталогла бла турист жол 
кёргюзтюучюледе жазылмайды, бери туристле хазна жю-
рюмейдиле.

Жаш адамла монастырьны коридорларына бла отоула-
рына къарагъандыла, аны тарыхындан, Тытырлы сыртны 
тийресини юсюнден да хапар билгендиле. Орус география 
биригиуню КъМР-де Жаш тёлю арасыны башчысы Мокъа-
ланы Тенгиз алагъа бу тийрени география эмда туризм жаны 

бла магъанасы уллу болгъанын айтханды. Озгъан ёмюрню 
80-чи жылларында Хеу сууну башында «Нарт» къонакъ юй 
туристлеге уллу ышыкъ ишлеген эди, алай а бюгюнлюкде 
андан къуру оюлгъан къабыргъала къалгъандыла. Бу тийре 
60-чы-80-чи жыллада туризмни сюйгенлеге иги белгили 
эди. Монастырьгъа окъуучуланы бла студентлени элтиучю 
эдиле, къурамлы къауумла да жюрюгендиле, алай а арт 
жыллада былайы къуру къалгъанды, табийгъат адам ызланы 
басдыргъанды, бусагъатдагъы жаш тёлю уа монастырьны, 
ол тийрени да юслеринден хазна зат билмейди. Алай а бу 
тийре бек ариуду, терекледен, битимледен байды, суулары 
бла шауданлары кёпдюле, дагъыда хар жерде да буруннгулу 
тенгизни ызлары кёрюнедиле, аммонитлени ташча къатхан 
чокъуракълары хар атламдан тюбейдиле.

– Тетис деген буруннгулу тенгизни шагъатлыкъларын кёр-
генибиз, дагъыда Издарин монастырьгъа жолоучулугъубузну 
чеклеринде XIX ёмюрню тарых-маданият хазнаны тинтирге 
аламат онг чыкъгъаны бла байламлы жолну къыйынлыгъы 
кёзюбюзге да кёрюнмегенди, - дегенди РГО-ну «Альтаир» 
жаш тёлю клубуну келечиси Гемуланы Елизавета.

Монастырьдан энишге тюшгенден сора, жаш адамла, 
лагерь жыйып, Хеу сууну ёзени бла Герпегежге тебиредиле.

ДОДУЛАНЫ Мадина  хазырлагъанды.

- Фатима Омаровна, устазлыкъ-
ны нек сайлагъансыз деп, тёрели 
соруудан башламай, сизге башха 
усталыкъны сайларгъа тюшсе, 
къайсысында табарыкъ эдигиз 
кесигизни.

- Бу соруугъа жууаплар ючюн, 
сабийлигимден башлайым. Мен 
Прохладна районну Малокановское 
элинденме. Анда уа школ жокъ эди. 
Сора бизни Каново элге жюрютюп 
башлайдыла. Ол Ставрополь край 
бла чекдеди. Ана тилден арталлыда 
окъумагъанма, туура юйде сёлеш-
генибиз болмаса. Школну бошагъа-
нымлай, педучилищеге кирип, анда 
билим алгъанма. Билемисиз, мени 
оюмума кёре, чынтты устазлыкъ-
гъа юйренир ючюн, жюрекде бир 
чирчик болургъа керекди. Баям, 
ол менде болур эди, сайлагъан 
усталыгъымы бек жаратама. Бир 
кюн да сокъуранмай, отуз жылны 
ишлейме. 

Мен окъууну бошаргъа, элибизде 
мектеп да ачылды. Алай бла бирин-
чи урунуу жолуму анда башлайма. 
Къадар а кеси жолун салады. 
Анам – жанхотиячы къабартылы, 
атам а - лашкутачы. Атамы ана-
сы, уллайгъан адам, ауруйду да, 
къызы болмагъаны (сегиз жаш 
ёсдюргенди), мен а абадан туудугъу 
болгъаным себепли анга къараргъа 
тюшеди. Сора ишге чыгъарымы 
тилейдиле да, Жанхотияда ишлеп 
башлайма, ол заманда Лашкута-
да школ жокъ эди. Устазлыгъым 
толусунлай анда башланнганды 
деяллыкъма. Сотталаны Омарны 
жашы Борис, таматабыз,  бек 
кёп затха юйретгенди. Аны сына-
мы уллу болгъанды. Дерслериме 
жюрюп, тюзню,терсни да чертип, 
ишими алай бла сюйдюргенди. 
Анга ыразылыгъым чексизди. Ол 
манга таматаны магъанасын тюз 
ангылап, анга хурмет эте билирге 
юйретгенди. Бюгюн да ол жорукъ 
бла барама. 

- Ишигизде эм багъалысы неди?
- Сабийлериме салгъан къыйы-

нымы зырафына кетмегенин сезиу. 
Аланы ариу къылыкълы юйретгени-
ми кёрсем, аталадан бла аналадан 
ыразылыкъ алсам, ол затла мени 
насыплы этедиле.

- Бусагъатдагъы ата-анала, жаш 
тёлю устазны магъаналылыгъын 
толусунлай ангылаялмайдыла.  
Элде хал къалайды? 

-  Бизде да, эштада, хар къайдача 
болур. Алай, мен оюм этгенден, 
устаз бар сынамын хайырлана, 

дауур чыгъар жерде да сёзню 
жумушата билирге керекди. Мен 
демлешиуню тюзге санамайма. Ана 
бла ата жашауларында эм багъалы 
адамчыкъларын бизге жиберип, 
аланы тюз жолгъа салырбыз, билим 
да берирбиз, деп ышана эселе, 
аланы сокъурандырмазгъа керек-
биз. Бирде къаты сёлеширге керек 
болурму деп да келеди акъылыма, 
алай «Сабыр тюбю – сары алтын» 
дегенлей, хыны этиу бир кере жарар, 

экинчиде уа кесинге къажау бурулур. 
Бюгюннгю атала бла анала тюнене 
бизни къолубузда окъуп кетген 
сабийледиле. Бир кере ангылама-
сала да терсликлерин, экинчи кюн 
ангыларла, алагъа юлгю болургъа 
керек сунама устаз. Жууашлыкъ кёп 
жерде сёзню басханды.

- Бюгюнлюкде окъутуу онгла 
игидиле, бай методика материал 
барды. Устаз сайлап алаллыкъды 
кесине кёп затны. Огъесе сиз 
кесигиз тап кёрген амал бла иш-
леунюмю сайлайсыз?

- Биз билим бериуню аламат 
заманыны устазларыбыз дерге 
боллукъма. Бусагъатдача бай бол-
маса да, биз окъугъанда, методика 
ангылашыулу эди. Кертиди, кёпдю 
материал, алай мен эрттегили 
амалланы хайырланама. Энди са-
бий кеси соруу къурап, анга жууап-
ны да излеп табаргъа керекди, устаз 
а жаланда аны ол излемде жолун 
тюзетирге тийишлиди, дейдиле. 
Мен а устаз берген материалны 
сабий тынгылап, сезип, ангылап, 
башында биширип, акъылына алай 
жетдиририн излейме. 

- Шёндюгю сабийлени акъыл-
лары энди арталлыда башхады. 
Алай эсе, эрттегили амалла иш-
леймидиле?

- Алгъыннгы амалла сабийни 
эси не халда болгъанына кёре 

жарашдырылгъандыла. Эшитге-
нин терк унута эсе, кёргенин эсде 
тутады. Алгъын устаз окъуучугъа 
дерсин юлгюле кёргюзтюп, аны 
къайтартып, алай бегитгенди. Мен 
аны хайырланама. Дагъыда са-
бийлени терслеп турууну да тюзге 
санамайма. 

Заман тюрленнгенди. Биз, аба-
данла, окъуна жылдан-жылгъа 
башха бола баргъаныбызны эс-
лейбиз, сора гитчелеге не айып? 

Бизни борчубуз бусагъатдагъы ин-
формация майданны тюз жанына 
буруп, андан заран угъай, хайыр 
алырча этергеди. Сёз ючюн, теле-
фонлада викторинала, соруу-жууап 
оюн халда бериледиле. Ма аланы 
хайырланыргъа юйретсек, устазла, 
ата-анала да аламат боллукъ эди. 
Къуру къарачай-малкъар тилде 
окъуна не къадар ахшы зат барды: 
оюнла, тилбургъучла, назмула, 
мультфильмле, кинола да. Сабий-
лени алагъа табындырыу атаны бла 
ананы борчуду.

Устазны юсюнден айтханда уа, 
дерсинде айтылгъанны окъуучу 
ангыламады эсе, ол устазны кем-
чилигиди. Ол сабийни жюрегине, 
эсине бла акъылына жеталмагъа-
ныны шагъатыды. 

-  Хар сабийни билимге фахму-
су башхады да? Барысындан да 
бирча излерге да керек болмаз?

- Ол алайды. Мени оюмума кёре, 
къайсы окъуучуну да жюрегине жол 
табаргъа болады. Арталлыда окъур-
гъа сюймегенни уа бир башха жаны 
бла фахмусун ачаргъа устазны бор-
чуду. Былайда жангы зат айтырыкъ 
болмам, алай къайтаргъандан хата 
чыкъмаз. Жетишимли окъуучуну 
ёсдюрюр ючюн, ата бла ана устаз 
бла къаты байламлыкъда ишлерге 
керекдиле. Дерсде алмагъанын 
юйде ачыкълап, юйде ангыламагъ-

анын а дерсде толтуруп, алай бла 
жетишимле болдураллыкъбыз. 

- Сабийлени къылыкълары да 
тюрлене барадыла. Бусагъатда 
окъута тургъан классыгъызны 
юсюнден не айталлыкъсыз? 

- Элде ёсген сабий не жаны бла 
да башхады. Классымда алты са-
бий бардыла. Билим алыу жаны бла 
бирча итиниулюле болмасала да, 
адеплилик жаны бла игичикледиле. 
Къуру билим бериу бла чекленип 

къалмайма, кёп жаны бла айнытыу, 
юйретиу да мени ишимди. Жа-
шауларында ариу атламла этерча 
юйреталгъан сунама. 

- Информация технологияланы 
ёмюрюнде жашайбыз. Ол жаны 
бла къалайды къолайыгъыз? 

- Школубузгъа кёп болмай тынгы-
лы ремонт этилгенди. Ичи, тышы да 
бек ариудула, тёгерек-баш тизгин-
ли. Технологияла жаны бла да хар 
кереклибиз барды. Дерслени не 
жаны бла да сейир этер ючюн, биз 
аланы толу хайырланабыз. Сабий 
кёргенин эсинде кёбюрек сакъ-
лагъаны себепли теманы ачыкълай 
туруп, оюнланы, викториналаны да 
къатышдырабыз. Алыкъа гитчеле 
эселе да, проект ишлени толтурур-
гъа юйретебиз. Интернетни ачып, 
андан керекли билдириу табып, 
хайырлана да биледиле. Айныгъан, 
заманнга келишген сабийледиле 
шёндюгюле. 

- Сабий биринчи классха иги 
да хазыр болуп келирге керекди 
деген оюм барды. Окъуй, жаза да 
билип. Анга къалай къарайсыз?

- Сабийни школгъа хазырлауну 
хатасы жокъду. Ол оюмлай, айтым-
чыкъла къурай, аланы магъана жаны 
бла тюз тизе билирге керекди жыл 
санына кёре. Окъургъа бла жазаргъа 
уа биз юйретебиз. Болсада школгъа 
окъуй, жаза да билип келген сабий 

къыйналмайды десек, тюз болур.
Аны кемчилиги да барды. Сёз 

ючюн, сабий терс окъуса, башха-
ла кюлселе, экинчи да окъургъа 
сюймей къоярыкъды. Аны себепли 
логопедни болушлугъу керек эсе, 
аны 4-5 жылындан кеч къалмай 
башларгъа тийишлиди. Къылыкъ-
ларына кёре сабийле башхалады-
ла. Бирле кимни кюлгенине да эс 
бурмазла, бирсиле уа ичлерине 
бегитилип къалырла. Ма аллай 
затланы ачыкълаугъа биринчи 
классдан башлап уллу эс бёлеме.

- Биринчи классны сагъындыкъ 
эсек, сабийге белги салынмайды, 
юй иш берилмейди. Аны тюзге 
санаймысыз?

- Аны дурус кёрмейме, ангы-
лаялмагъан заты болгъанын биз 
къалай ачыкъларыкъбыз, юйге 
бир гитче иш бермесек? Ол ишни 
сабий кеси толтурургъа керекди. 
Бусагъатда, айтыуларына кёре, 
сабийни юй ишин саулай юйюрлери 
бла толтурадыла. Кёп атала бла 
анала кеслери жазып неда тергеп, 
артда аны дефтерге кёчюртедиле. 
Мен аны тюзге санамайма. Иги 
сагъыш этмеге къоюп, дефтерге 
жазыу жууаплы болгъанын, анда 
тизгиннге бойсунургъа кереклисин 
да ангылатып, кеси аллына алай 
ишлетирге керек болады сабийни. 

Белгилени юсюнден айтханда, 
аланы салмауну тюзге санайма. 
Биринчи классдан окъуна жара-
майды окъуучугъа белги салыргъа. 
Ол билимин угъай, белгини багъ-
аларгъа юйренип къалады. Сора 
юйюрлеринде да аны белгисине 
кёре махтайдыла. Билим а неден да 
багъалыды! Белги бирде тюз салы-
ныр, бирде уа - терс. Сабий тюнгю-
люп къалмаз ючюн, анга махтауну 
сёзле бла билдирирге кюрешеме, 
аны билимине ийнаныуун ёсдю-
реме. Бир-бир устазла белгилени 
орунларына суратчыкъла салады-
ла. Мен а ишчи дефтерлеринде 
«Аперим!», «Аламат!», «Иги эс бёл 
ишге!» дегенча сёзлени жазама. 

Къайсы сабийде да кеси аллына 
жумушларын жалчыта билиуню 
жаратыргъа, айнытыргъа излейме. 
Бир кюн болмаса да, бир башха 
кюн аны алгъан билими анга керек 
боллугъуна ийнандыра, кёлленди-
рирге кюрешеме. Ишим бла бек 
насыплыма. Манга кюч берген 
- усталыгъыма сюймеклигим бла 
окъуучуларыма ийнаныуум. 

Ушакъны ТЕМУККУЛАНЫ 
Асият бардыргъанды.

Къалайда да буруннгулу тенгизни ызлары 

Мектеп

«Манга кюч берген – 
усталыгъыма сюймеклигим бла 
окъуучуларыма ийнаныуум»

Лашкутада башланнган классланы  устазын соргъаныбыз-
лай, арсарсыз Борчаланы Фатима Омаровнаны айтхандыла. 
Ол а аны усталыгъына, сынамына, элде даражасы  жюрю-
генине да шагъатлыкъ этген шартды. Алайды да, бу аламат 
устаз бизни бюгюннгю ушакъ нёгерибизди. 

ЭНИНЕ: 5. Жазыучугъа жарагъан 
зат. 6. Эрттегили аскерчини саууту. 
9. Къууанчда этилген тилек. 11. 
Эрттен жулдуз. 12. Кючлю ат.  15. 
Эфендини насийхат сёзю. 17. Терк 
окъуна затха таукел болуу.  18. 
Битеу да дуния. 19. Анга хыянат 
этерге жарамайды. 20. Терини 
жюнюн тынч айырыр ючюн, артда 
да ийлерге тынч болур ючюн, анга 
сюртюлген ачытхы. 24. Минарадан 
намазгъа чакъырыу.  25. Тау элде 
сууну аты. 26. Жашауу келген 
адам. 29. Сары, минчакъ кёгетли 
юлкю. 30. Аны бла эрттеги таулула 
къан алгъандыла. 31. Бузоу тапхан 
ийнекни биринчи сютюнден этилген 
аш. 33. Биреу ие болмай, кёплюк 

хайырланнган зат. 34. Ат сютден 
этилген суусап.

ЁРЕСИНЕ: 1. Сютню башы. 2. 
Бийик, арбазына чыпчыкъ ётмез юй. 
3. Космос. 4. Юй башы. 7. Быстыр 
тагъыучу жип. 8. Ишлеп арыгъаннга 
керек зат.  10. Жыртылгъан жер аны 
излейди. 13. Уруш, сермеш, жау бла 
кюрешиу. 14. Кёп жылланы бир ишде 
кюрешген адамгъа айтадыла алай. 
16. Аны киши тохтаталмагъанды. 
18. Ышаннгысыз адам. 21. Затны 
таркъайдыра баргъанынг. 22. Сыйлы 
къумач.  23. Затны керегинден кёбю. 
27. Женгсиз огъары жан. 28. Тахтада 
ёсген уллу кёгет. 31. Адамны, затны 
башхадан энчилик шарты. 32. Ий-
некден сют алыучуну иши.

 Себеплик

Саулукъ 

Энине: 6. Адабият. 8. Адай. 9. Литр. 10. Масхара. 11. Чумла. 14. 
Малчы. 17. Акътау. 20. Атышыу. 21. Ротару. 22. Румлу. 23. Алыучуу. 
24. Чанала. 25. Уулау. 28. Акъчач. 31. Жылкъы. 33. Узайтыу. 34. Алан. 
35. Мара. 36. Айланыу. 

Ёресине: 1. Жайма. 2. Тансыкъ. 3. Минара. 4. Атлам. 5. Адам. 7. 
Итил. 12. Усталыкъ. 13. Лашкута. 15. Алтынчы. 16. Чарслыкъ. 17. Ауруу. 
18. Тамал. 19. Уручу. 26. Ууакъла. 27. Астана. 29. Чалы. 30. Чунакъ. 
31. Жумуу. 32. Лари.

Россейни почтасы билдир-
геннге кёре, 6-16 октябрьге 
дери дайым чыгъып тургъан 
2000-ден артыкъ газетге бла 
журналгъа учуз багъасы бла 
(20 процентге) жазылыргъа 
боллукъду. Аланы араларын-
да сабий, жамауат-политика, 
жубандыргъан, илму эм баш-
ха изданияла да бардыла. 

Ол амалны хайыры бла 
газетлеге бла журналлагъа 
жазылыу бла байламлы жу-
мушну сайтда, Россейни по-
чтасыны мобил къошакъла-
рында, дагъыда жаздырыуну 
мобил касса терминалланы 
болушлукълары бла  жараш-
дырыучу почтачылада тамам-
ларгъа боллукъду.

Дайым чыгъып т ургъан 
газетлеге бла журналлагъа 
онлайн амал бла жаздыргъан-
ланы да керекли изданияны 

атына кёре неда жаздырыу 
индексге, темагъа, алфавитге 
эм сейирлерине кёре сайлар 
онглары  барды. Жаздырыуну 
жарашдырыу да кёп заманны 
аллыкъ тюйюлдю.

Дагъыда почтаны жумуш-
ларын хайырланнганла ин-
тернат школлагъа, ёксюзле, 
къартла тургъан юйлеге, ве-
теранлагъа, уллайгъан къон-
шулагъа, сакъатлагъа неда 
къолайсызлагъа журналланы 
бла газетлени жандауурлукъ 
халда жаздыраллыкъдыла. 
Аны ючюн а почтаны бё-
люмлеринде неда «Дерево 
добра» акцияны бетлеринде 
жаздырыу этиллик регионну 
бла социал учрежденияны 
сайларгъа керекди. 

ДОДУЛАНЫ Мадина 
хазырлагъанды.

Анда, Малкъар ауузладан 
биринде, бир бийик дуп-

пурну башында кенг чапыракъ-
лы бутакълары бла, тёгерегине 
ауана эте, бир жангыз терекчик 
ёседи, гитче къайын терекчик, 
бир ариу затчыкъ, жаш келин-
чикча, ариучукъ. Акъ-къара 
къоланчыкъ. Ол ары къайдан 
чыкъгъан болур? Баям, кеси 
да биле болмаз. 

Кюнню жарыгъы бла тенг 
уяныр, эрттенлик чыкъ бла 

бетин жууар, тёгерекге-башха 
къарап, хар кёргенине эс бурур, 
сейир-тамаша этер, бутакъла-
рын булгъап, кесине чакъы-
рыр, бирине къалмай салам 
берир. Ташны жарылгъанына 
илинип ёсген къызыл гюлню 
да унутмаз. Аллына чабып кел-
ген къоркъакъ къоянчыкъны 
башын сылар, зынгырдауукъ 
жырчыгъы бла битеу бу ауушну 
толтургъан булбулну бийикге 
кётюрюр. Бутакъларын бирге 
уруп, къарс къагъар, чапы-
ракъларын къагъып, шыбырда-
тыр, жырлатыр. Кюнню къызыу 
таякъларындан букъгъан жа-
ныуарчыкълагъа ауана берир, 
бутакъларын жерге жетдирип 
ийилир, битеу да къудуретни, 
аламны жаратханнга шукур 
этер, къыбылагъа бурулуп, баш 
урур. Алай эте кюнюн оздурур. 

Кечени къарангысы тёгерекни 
жабып тебиресе уа, мудах 

болур, башын жерге иер, хар 
тауушдан къоркъа, элгене, къал-
тырай-къалтырай, тангын алай 
атдырыр. Андан сора уа жашау 
биягъыча жангыдан башланыр. 

Бирде а лайгъа жолоучу 
неда малчы келир. Терек сал-
къынында олтурур, артмагъ-
ын жайып, жол азыгъындан 
ашар, ичер, солур, эс табар, 
къыбыла таба бурулуп, намаз 
къылыр, терекни бутакъларын 
сылар, чапыракъларын уппа 
этер, дунияны жаратханнга шу-
кур эте, жолуна алай тебирер. 
Ма аллай кюнледиле терекчик-

ни бек насыплы заманлары. 
Бир жол терекчик, хар за-

мандача, аууш таба къарап 
тургъанлай, терк окъуна кёкню 
къара-боз булутла жапдыла, 
тёгерек къаппа-къарангы бол-
ду да къалды. Олсагъатлай, 
саулайда ауушну титиретип, 
элия атылды. Сора ачы сууукъ 
тамычыла терекчикни тюйюп 
башладыла. Чапыракъла бир 
бирге жабышдыла, суудан 
толгъан ауур бутакъла жерге 

ийилгендиле. Тамычыла уа, 
къатыдан-къаты тама, ташла 
кибик, ауур тамычыла. 

Терекчик къалтырайды, 
шыбырдайды: «О, къуду-

ретни жаратхан, жангызлагъа, 
къарыусузлагъа нёгер бол-
гъан, болушлукъ этген! Сен 
бир къарыу бер манга, бир 
болуш!»

Билмей тургъанлай, бол-
гъанны титиретип, къаяланы 
оюп, тереклени тамырлары 
бла чыгъарып, деменгили жел 
жетди. Аллына тюшген хар зат-
ха да палахла сала. Сора дуп-
пургъа жетгенлей, терекчикни 
кёрдю, гитчечикни, къарыусуз-
чукъну, бир ариу затчыкъны. 
Асыры амалсыздан, жерге 
жабышып тургъанчыкъны. 
Аны кёргенлей, уллу жел шош 
болду, тынч-тынч терекчикге 
жууукълашады. Сора кюнню 
жарыгъын жабып тургъан 
къара-боз булутланы эследи. 

Бусагъат элия атылып, те-
рекчикни ууатады, жандырады 
ариучукъну, дуниядан жокъ 
этеди. Угъай, угъай, ол алай 
болургъа арталлыда жарарыкъ 
тюйюлдю! «Тохтачы, гитчечик», 
– деп, сир болду. Битеу къары-
уун, кючюн да бирге жыйып, 
сызгъырып, кёкге чыкъды, жау-
ун булутланы урду, жан-жанына 
чачды, ол тийреден думп этди. 

Къайын терекчик асыры 
къоркъгъандан, хар ча-

пырагъы да къалтырай: «Не 
этейим, къалай болайым, 

мени ахыр кюнюммю жетген 
болур? Я, мени Аллахым, мени 
дуниягъа жаратхан, тилейме, 
болуш», – деп къайтарады.

Булутланы чачхандан сора 
жел, шош болуп, терек-

чикни къатына келди. Жылы 
хауа юфгюрдю, бутакъларын 
ёрге кётюрдю, тёгерегинде 
тепседи. Булутланы къыстап, 
кюн таякълагъа жолну ачыкъ 
этди. Ала уа хар чапыракъгъа 
къонуп жылтырайдыла, ой-
найдыла. 

Андан бери талай заман 
озду. Жел ургъанлай, бир бир-
лерин къууа, кёп жыл кетди. 
Саулай ауушну, ташны ташха 
ургъан тауушу бла толтуруп 
келген черек да кёп суу элтип 
къуйду тенгизге. 

Мен да бола тургъанма 
алайда. Къызыу кюнледе 

олтургъанма аны салкъынын-
да. Субай эдим, тал чыбыкъ 
кибик санларым. Эрлай чыгъа 
эдим дуппур башына, арымай. 
Энтта келдим мен бери. Чачым-
башым акъ, къолумда – гулоч 
таягъым. Тынч-тынч чыкъдым 
дуппурну башына. Кёп сюелдим 
терекни аллында. Тансыкъла-
дым, жашлыгъымы эсгердим, 
антлы шуёхум бла ушакъ этдим. 

Терек ёсгенди, бийик бол-
гъанды. Кёк бла жерни бирге 
къошайым дегенча, бутакъла-
рын бийикге созгъанды. Къа-
лауур кибик, сир болуп, ёхтем 
къарайды бийикден. 

Ушагъымы бошап, мен да 
тебиредим ызыма. Айы-

рылгъаныбызны ангылагъанча, 
терек кенг чапыракълы бутакъ-
ларын булгъады. Ким биледи, 
энди келирмеми мен бери…

Анда малкъар ауузладан 
биринде, бир бийик дуппурну 
башында акъ-къара къолан 
къайын терек ёседи. Субай 
санлы къызгъа ушап, бир ариу 
зат. Дайым къатында тур-
гъан керти нёгери да барды. 
Хар заманда да аны хатадан, 
палахдан сакъларгъа хазыр 
болуп тургъан шош жел, жылы 
жел. Не заманда барсанг да 
алайгъа, терекни чапыракъ-
ларын бир бирге жетдирип, 
таууш этдирир, сюймекликни 
тауусулмазлыкъ жырын жыр-
лагъанча, шыбырдай.

Къайын терек
Хапар

ОСМАНЛАНЫ Хыйса

Газетлеге бла журналлагъа учуз 
багъала бла жаздырыр онг барды

Быйылны башындан бери 
Къабарты-Малкъарны Пе-
ринатал арасында пневмо-
ниялары бла  туугъан 106 
къагъанакъгъа тийишли хал-
да багъаргъа  эм жанларын 
сакъларгъа онг табылгъанды. 

Эсге сала айтсакъ, пневмо-
ния къысха заманда тинти-
лирге эм багъылыргъа керек 
болгъан аурууду. Ол сабийни 
ёпкелерин туугъандан сора, 
ары дери окъуна бийлейди.  
Аллай кезиуледе хар такъ-
ыйкъа да багъалыды. Врач-
ланы аурууну терк да, тюз 
да тохташдыргъанларындан,  
усталыкъларындан да кёп  зат 
къалады. 

Арт заманлада кёп тюрлю 
мадарланы бирге этилгенле-
рини хайырындан, ол ауру-
удан багъыу игиленнгенди. 
Анга уа тынгылы лаборатория 
тинтиуле, тийишли оборудова-

ние да себеплик этедиле: уч-
реждение ИВЛ-аппаратла эм 
башха жангы оборудование 
бла да жалчытылыннганды. 
Бу иш  тюрлю-тюрлю специ-
алистлени къошумчулукъла-
ры бла да тамамланады.  

Перинатал ара бюгюнлюкде 
жетишимли ишлеген медици-
на учрежденияладан бирине 
саналады. Мында, сынамлы 
специалистле уруннганындан 
сора да, бийик технологияла 
хайырланыладыла. 

Арада неонатология жаны 
бла болушлукъну игилендириу 
жаны бла мадарла этиледиле, 
ол санда специалистле дайым 
билимлерин, усталыкъларын 
да ёсдюредиле. Анга кёре 
аурууну тохташдырырча тин-
тиуле бардырыу амалла да 
игилендириледиле. 

МАГОМЕТЛАНЫ Сулейман. 

Къагъанакъланы саны ёседи



Балаланы Фатимат
Таулу къыз

Балаланы Борисни къызы Фатимат Москвада юристлени 
хазырлагъан академияны бошагъанды. Къыралла аралы ком-
панияда юрист бёлюмню таматасыды.

«Таулу къыз» эришиуде хорлагъанны аты 2026 жылда декабрь-
де белгили боллукъду.

Интернет-версия: smikbr.ru/zamanЗ А М А Н

КЪОНАКЪЛАНЫ Хасан  

 Жангычылыкъ

Россейни почтасы билдир-
геннге кёре, Сангырауланы би-
теуроссей биригиуюню (ВОГ) 
100-жыллыгъына жораланнган 
марка жарашдырылгъанды. Ол 
22 минг  болуп чыгъарыллыкъды, 
аны багъасы 200 сомду. Юсюнде 
Сангырауланы битеуроссей би-
ригиуюню белгиси барды. Дагъ-
ыда архив суратла салыныпдыла: 
биригиуню биринчи съездини 
жыйылыуу, аны Астраханьны 
регион бёлюмюню кийимле тик-
ген цехини ишчилери, сангырау 

физкультурниклени тизгинде 
барыулары, сангырауланы кий-
имле тикген фабрикасында 
уруннганла, энчи театрны мекя-
мы, сангыраулагъа билим бериу 
кезиу. Марканы баш эмда тюп 
жанларында сангыраулагъа деп 
жарашдырылгъан харфлыкъ да 
басмаланнганды.

Бюгюнлюкде Россей Феде-
рацияны битеу тийресинде, ол 
санда Къабарты-Малкъарда 
да, Сангырауланы битеуроссей 
биригиуюню 86 регион эмда 716 

жер-жерли бёлюмлери ишлей-
диле. Бизни республикадагъы  
бёлюмю регионну социал жаша-
ууна тири къатышады,  реабили-
тация эмда спорт бла байламлы 
тюрлю-тюрлю ишлени башлам-
чысыды. 

 Почта тёлеулени къырал бел-
гилерин Россейни почтасыны  
«Марка» АО компаниясы чыгъ-
арады. 

ДОДУЛАНЫ Мадина 
хазырлагъанды. 

Эрттегили журт
Хасанияда къарындашла 

Рахайланы атын жюрютген 
орамда онтогъузунчу ёмюрде 
ишленнген юй сакъланнганды. 
Отда чыныкъдырылгъан кир-
пичден ишленнген ол мекям, 
таулула  эртте хайырланнган ар-
хитектурагъа кёре ишленнгенди 
эмда ол заманда жашаугъа  
келишеди.

Аны биринчи иеси Шауаланы 
Гогай ёзден  болгъанды. Андан 
сора юй ёзден Биттирланы 
Шаулухха ётгенди, 1917 жылда 
уа аны къара ёзден  Габаланы 
Рахай сатып алгъанды. Ол 
мекямгъа ташдан уллу отоула 
къошханды, башын да  къошун 
бла жапханды. Мекямны бир 
жартысын ол заманда ортакъ-
гъа берип тургъанды.

Юйню къабыргъаларыны 
сыйдам гыйы ташладан бир 
тюрлю  зат къошулмай ишленн-
гени сейир этдиреди. Алимле 
айтханнга кёре, ол амал а аны 
жер тепгенде оюлуудан сакъ-
лайды. Арт жыллада уа юйде 
Габаланы Рахайны туудукълары 
жашайдыла.

ХОЛАЛАНЫ Марзият.
СУРАТДА: таш юй бу кюнледе 

эмда тийишли документле.

Биригиуню жюзжыллыгъына жоралап

 Бу сейирди

Аманлыкъ ишин 
тыйгъандыла

Россейни Къоркъуусузлукъну 
федерал службасыны КъМР-де 
Управлениясыны къуллукъчу-
лары излеу-тинтиу жумушла 
бардыргъан кезиуде Россейни 
МВД-сыны Нальчикде управ-
лениясыны полициячысыны 
аманлыкъ ишин тыйгъандыла. 
Ол къырал жашырынлыкъда 
болгъан шартланы ачыкъ этге-
нине ишеклик барды. 

УФСБ-ны пресс-службасындан 
бизге билдиргенлерича, право 
низамны сакълаучу анга къул-
лугъу  бла байламлы ышаныл-
гъан къырал жашырынлыгъы 
болгъан документни копиясын 
алып, аны башха адамгъа ашыр-
гъанды. 

Управленияны следствие бё-
люмю РФ-ни УК-сыны 283-чю 

статьясыны 1-чи кесегине бу-
зукълукъ этилгени бла бай-
ламлы терслеу материалла 
ачхандыла. Законлада жазыл-
гъаныча, быллай аманлыкъ 
этгенни эркинлиги 4 жылгъа 
дери сыйырылыргъа боллукъду. 

Бу иш бла байламлы КъМР-де 
МВД-ны пресс-службасындан 
бизге билдиргенлерича, поли-
циячы жашырынлы шартланы 
ачыкъ этгени ючюн къуллугъ-
ундан эркин этилгенди. «Ол, 
законлагъа тийишлиликде, 
жууапха  тартыллыкъды», -
дегендиле бизге. 

Ахча къоллу болалмады
 Россейни Къоркъуусузлукъну 

федерал службасыны КъМР-де 
Управлениясыны къуллукъчула-
ры, республиканы полициячы-
лары бла бирге экономикада 

аманлыкълагъа къажау излеу-
тинтиу жумушла бардыргъан 
кезиуде  коммерциялы органи-
зацияны башчысыны  бузукъ-
лукъ ишин тыйгъандыла.  

УФСБ-ны пресс-службасындан 
бизге билдиргенлерича, ол 
финанс организациягъа тёле-
улени ётдюргенини юсюнден 
жалгъан документлени кёр-
гюзтгенди. Алай бла 4,3 милли-
он сом къоранч салыннганды. 

РФ-ни УК-сыны 187-чи статья-
сыны 1-чи кесегине бузукълукъ 
этилгени бла байламлы терслеу 
материалла ачылгъандыла. 
Законла да жазылгъаныча, 
быллай аманлыкъ этгенни 
эркинлиги 6 жылгъа дери сый-
ырылыргъа боллукъду. 

ТИКАЛАНЫ Фатима 
хазырлагъанды. 

 УФСБ

Чирик кёлге жетгинчи, Къара сууну жагъасында, жол жанында. 
1913 жылда къара халкъны агъачха кирип, агъач кесерге къоймагъ-
анлары ючюн чыкъгъан къаугъагъа аталып ишленнген эсгертме, 
тозурап, осал халгъа келип тура эди. Бюгюнлюкде аны тёгерегин 
бегитип, алайы  жарыкъ болгъанлай турурча этип, жолдан эсгер-
тмеге дери асфальт салып  тапландыргъандыла. Энди келген 
къонакъла алайда суратха сюйюп тюшедиле.

                           Суратны МАМАЙЛАНЫ Алий алгъанды.


